
АД АЎТАРА

Здаецца, у наш час нельга знайсці нейкі нявывучаны, недасле- 
даваны гістарычны факт, падзею. Тым не менш трапляюцца i сён- 
ня цікавыя звесткі, і, што самае дзіўнае, сустрэць ix можна там, дзе 
ўсё даўным-даўно перакапана даследчыкамі, дзе немагчыма на- 
паткаць нешта новае, пра што зусім не ўпаміналася ў друку, a калі 
i гаварылася, то неяк мімаходам, звычайна ў сувязі з падзеямі, так 
бы мовіць, асноўнымі, гістарычна маштабнымі. Так здарылася і з 
славутым помнікам рускай зброі і воінскай славы -  Бабруйскай крэ- 
пасцю. Агульнавядомая і зусім мала даследаваная. Згадвалі пра 
яе ў розных выданнях, звязваючы з імёнамі дзекабрыстаў і іншых 
перадавых людзей мінулых гадоў, a вось канкрэтна, падрабязна 
расказаць пра будаўніцтва, значэнне Бабруйскай крэпасці ў Айчын- 
най вайне 1812 года не спрабаваў пакуль што ніхто.

Вельмі часта сустракаюцца і недакладнасці, ляпсусы. Пачнём 
з вядомай, відаць, кожнаму бабруйчаніну кніжкі ”Бабруйск” (2-ое 
перапрацаванае выданне. Мн., 1970). На старонцы 13 чытаем: ”Па- 
водле плана інжынера генерал-маёра А. І. Астэрмана яна (крэ- 
пасць. -  А. Н.) павінна была стаць адной з лепшых крэпасцей у 
Еўропе”. (Тут і далей пераклад з рускай мовы мой. -  А. Я.) Можна 
пагадзіцца ca сцверджаннем, што Бабруйская крэпасць лічылася 
самай моцнай у Еўропе, але адкуль тут з’явіўся A. І. Астэрман? Ка- 
лі дакладна вядома, што генеральны план крэпасці распрацаваны 
інжынерам генерал-маёрам К. Î. Оперманам, які трохі пазней за 
важкі ўклад у яе будаўніцтва атрымаў графскі тытул і імем якога 
была названа адна з вежаў цытадэлі (гл. Збор помнікаў гісторыі і 
культуры Беларусі. Магілёўская вобласць; Мн., 1986. С. 99).

Недакладна вызначаецца і колькасць французскіх войскаў 
падчас асады крэпасці (на старонцы 14 кніжкі ”Бабруйск” гаворыц- 
ца:”...Ля сцен яе (крэпасці. -  А. Я.) знаходзілася французская ар- 
мія колькасцю ў 20 тысяч чалавек пад камандаваннем генерала 
Дамброўскага”). Па-першае, не армія, a польскі асадны корпус, 
сфарміраваны на аснове 17-ай пяхотнай дывізіі са складу польска-



га корпуса князя Панятоўскага, што служыў Напалеону. Па-дру
гое, хоць энцыклапедыі і называюць лічбу 20 тысяч, але мы мяр- 
куем, што колькасць салдат, якія дзейнічалі пад камандаваннем 
бравага паляка была значна меншай, прыкладна 12-12,5 тысячы 
чалавек. Такая думка ўзнікае пасля азнаямлення са спісам асабо- 
вага саставу польскага корпуса, змешчаным у 4-ым томе даследа- 
вання А. І. Міхайлоўскага-Данілеўскага ’Тісторыя Айчыннай вай- 
ны 1812 года”.

Ba ўжо ўпамянутым ”Зборы помнікаў...” ёсць такое сцверджан- 
не: ”Будаўніцтва крэпасці пачалося ў 1807 годзе на месцы стара- 
жытнага замка”. Што на месцы замка, з гэтым мы згодны, a вось 
наконт таго, што пачалі будаваць у 1807 годзе, пратэстуем катэ- 
гарычна.

Справа ў тым, што раней на месцы старажытнага замка сапраў- 
ды вяліся ваенныя будаўнічыя работы, але ў Бабруйску ўзводзілі 
не магутную цытадэль, a ўсяго толькі вайсковыя склады, якія ні- 
якага дачынення да крэпасці не мелі. Загад жа на будаўніцтва крэ- 
пасці цар Аляксандр I падпісаў 10 жніўня 1810 года.

Спіс гэтых памылак можна працягваць, але мы паспрабуем 
унесці яснасць, аднавіць усё як было, адказаць на пытанні -  дзеля 
чаго будавалася фартэцыя на Бярэзіне, у якой паслядоўнасці і з 
якімі цяжкасцямі ўзводзіліся ўмацаванні цытадэлі, якія легенды 
і гісторыі з імі звязаны ў свядомасці бабруйчан. Чаму такая высо
кая ацэнка была дадзена Бабруйскай крэпасці гісторыкамі падчас 
Айчыннай вайны 1812 года? Чаму гэтак перашкаджала яна напа- 
леонаўскім войскам? Чытачам таксама, відаць, будзе цікава даве- 
дацца і пра тыя падзеі, што адбываліся ў крэпасці значна пазней 
(паўстанне дысцыплінарнага батальёна ў 1905 годзе, белапольская 
акупацыя, трагедыя часоў Вялікай Айчыннай).



ПАЧАТАК БУДАЎНІЦТВА

Пасля таго як стары рубеж Прыбалтыйскага ўмацаванага рав
на, створаны пры Пятры I, у выніку падзелаў Рэчы Паспалітай апы- 
нуўся ў глыбіні значна пашыранай тэрыторыі Расійскай імперыі, 
перад Ваеннай калегіяй паўстала пытанне -  як абараняць нована- 
бытыя землі, ка л i пачнецца вайна? Там жа няма буйных фарпос- 
таў, няма непрыступных крэпасцей, і ворагі могуць легка авало- 
даць гэтымі губернямі. Кацярына II у час паездак па Беларусі ў 
апошнія гады свайго царавання звярнула ўвагу на ўдалае размя- 
шчэнне города Бабруйска. Паводле яе загаду, ён стаў перавалач- 
най базай рускай арміі. На тэрыторыі, дзе сёння знаходзіцца крэ- 
пасць, пачалося будаўніцтва казармаў, шпіталя і цэйхгауза. Можа, 
таму некаторыя бабруйчане, асабліва старэйшага ўзросту, часам 
называюць крэпасць не аляксандраўскай, a кацярынінскай.

Спынімся на біяграфіях людзей, што адыгралі ў будаўніцтве 
Бабруйскай крэпасці значную ролю -  Тэадора Нарбута і Карла Опер- 
мана.

Агульнавядома, што Тэадор (Фёдар Яўхімавіч) Нарбут быў вы- 
датным гісторыкам і археолагам, даследчыкам мінулага жыцця 
Вялікага княства Літоўскага. Але далёка не ўсе ведаюць пра ваен- 
ную дзейнасць храбрага афіцэра, які з’яўляўся адным з вядучых 
ваенных інжынераў рускай арміі першай паловы XIX стагоддзя.

Нарадзіўся Т. Нарбут у 1784 годзе ў маёнтку Шаўры Лідскага 
павета. Яго радавод вельмі заблытаны. Фёдарам Яўхімавічам Нар
бута пачалі называць падчас службы ў рускай арміі. Вучыўся ён 
на фізіка-матэматычным факультэце Віленскага універсітэта 
(1799-1803), які тады называўся Галоўнай Віленскай школай. За- 
цікавіўся фартыфікацыяй -  навукай аб узвядзенні абарончых збу- 
даванняў. Галоўнае месца сярод такіх умацаванняў тады займалі 
непрыступныя крэпасці. Вытрымаў іспыты ў Пецярбургу, у кадэц- 
кім корпусе, дзе рыхтавалі вайсковых інжынераў. Потым яшчэ ўда- 
сканальваў свае веды пад камандай вядомага ваеннага інжынера 
Аўрэ, які скіроўваў увагу сваіх вучняў на ваеннае будаўніцтва.

Службовую кар’еру Тэадор Нарбут пачаў у інжынерным дэпар- 
таменце Ваеннага міністэрства, быу давераыай асобай пры дырэкта- 
ругэтай установы генерале Сухтлене. Ахрамя гэтага, малады ін- 
жынер адначасова выкладаў у кадэцкім корпусе. Але спакойнае 
сталічнае жыццё працягвалася нядоўга. Неўзабаве Т. Нарбута 
ўключылі ў групу гіад кіраўніцтвам гідрографа Эйтэльвейна, пе- 
рад якой была пастаўлена задача гіравесці гідратэхнічныя работы 
на Немане. Нарбут быў адным з тых, хто выдатна зарэкамендаваў 
сябе падчас правядзення гэтых складаных работ. Праз два гады 
яму прысвоілі званне падгіаручніка.

Потым -  дзеючая армія. Малады афіцэр актыўна ўдзельнічаў 
у баях, кідаўся ў самую гушчу непрыяцеляў. Таму ні куля, ні варо- 
жы штык яго не міналі. Першае ранение ён атрымаў у час руска- 
французскай вайны ў 1807 годзе пад Астраленкай, дзе перамога 
была здабыта толькі ў рукапашнай сутычцы. Пасля гэтага на целе 
Тэадора на ўсё жыццё застаўся след ад гранёнага штыка. Не па- 
спела добра зацягнуцца рана, як пад Тыльзітам маладому падпа- 
ручніку прастрэлілі левую руку. Мабыць, менавіта ранение паслу- 
жыла прычынай таго, штс неўзабаве Т. Нарбута адкамандзіравалі 
ў Рэвель (Талін) весці там крапасныя работы. Ён быў вядучым ін- 
жынерам, на якога ўсклалі адказнасць за крэпасць, за яе надзей- 
насць i трываласць. Пасля заканчэння будаўніцтва гэтага аб’екта 
Нарбут зноў трапіў на вайну, цяпер ужо са шведамі. Пачаліся цяж- 
кія ваенныя будні, якія нічым асаблівым не вызначаліся: баі, артаб- 
стрэлы. Ля крэпасці Аба афіцэр быў сур’ёзна кантужаны, аднак хут- 
ка зноў стаў у строй. Цяпер ён знаходзіўся ў складзе рускай эскад
ры, што дзейнічала ў Балтыйскім моры, вызначаў найбольш пры- 
датныя мясціны для размяшчэння берагавых батарэй. Ад яго ў 
многім залежаў поспех рускіх караблёў на моры, бо магутныя гар- 
маты на ўдала выбранай баявой пазіцыі былі надзейнымі памочні- 
камі маракоў. За будаўніцтва адной з такіх батарэй і за праяўле- 
ную ў баях мужнасць Нарбут атрымаў ордэн святой Ганны I ступені.

У 1809 годзе Т. Нарбуту прысвоілі званне паручніка і перавялі 
ў распараджэнне ваеннага міністра Расійскай імперыі М. Б. Барк- 
лая-дэ-Толі.

У гэты час уся Еўропа пільна сачыла за падзеямі ў Францыі, 
бо менавіта адтуль зыходзіла рэальная пагроза вайны. Напалеон 
марыў стаць валадаром свету: у яго была магутная індустрыя, пад- 
трымка насельніцтва Францыі, шматлікая добра ўзброеная армія, 
і таму ён разлічваў на поспех. У Расіі пачалі рыхтавацца да вайны. 
Ваеннае міністэрства ў 1810 годзе камандзіравала некалькі дзесят- 
каў вопытных інжынераў на Украіну, у Прыбалтыку i Беларусь, каб 
яны знайшлі прыдатныя мясціны для ўзвядзення шасці крэпасцей,

якія маглі б стаць новай лініяй абароны паблізу заходн.чй граніцы 
Расійскай дзяржавы.

Т. Нарбут быў накіраваны ў раён паміж Магілёвам і Рагачовам. 
Яму прапанавалася звярнуць увагу на ваколіцы Рагачова і Новага 
Быхава. Перавага аддавалася звычайна ўзвышшам ці раўнінам на 
берагах паўнаводных рэк, якія самі па сабе служылі вялікай пера- 
шкодай для захопнікаў. Малады паручнік старанна прааналізаваў 
усё на месцы, улічыў своеасаблівасць ландшафту і прапанаваў не- 
чаканы варыянт: будаваць не каля Рагачова і Новага Быхава, а 
пад Бабруйскам. Ужо ў час камандзіроўкі ён склаў дэталёвы план 
будаўніцтва крэпасці. 3 ім і выступіў перад начальствам. Пасля га- 
рачых спрэчак, доказаў, перакананняў ідэя Т. Нарбута была пад- 
трымана K. I. Оперманам -  інспектарам інжынернага корпуса. У 
1810 годзе апошні прызначаны непасрэдным кіраўніком будаўніцт- 
ва крэпасцей у Дынабургу і Бабруйску. За сумленную працу і вы- 
датную прапанову Т. Нарбута ўзнагародзілі ордэнам святога Ула- 
дзіміра IV ступені і прысвоілі званне штабс-капітана.

План Т. Нарбута быў толькі першапачатковым варыянтам. Па- 
зней з’явіўся генеральны план К. I. Опермана, зацверджаны Аляк- 
сандрам I, які пасля смерці генерала некалькі разоў змянялі, да- 
паўнялі новымі дэталямі.

Т. Нарбут кіраваў землянымі работамі. За кароткі тэрмін былі 
падрыхтаваны пляцоўкі для пабудовы крэпасці. За паспяховае вы* 
кананне загадаў штабс-капітана зноў узнагародзілі, на тэты раз 
ордэнам святой Ганны II ступені.

Пасля цяжкай кантузіі, атрыманай у баі ля Аба, у Т. Нарбута 
ўвесь час пагаршаўся слых, a напярэдадні Айчыннай вайны 1812 го
да ён амаль зусім страціў яго, таму вымушаны быў падаць у ад- 
стаўку. Былы штабс-капітан стаў жыць у родавым маёнтку Шаўры. 
Тут на поўную сілу выявілася яшчэ адна яго рыса: цікавасць да мі- 
нулага Вялікага княства Літоўскага, да археалогіі. Найбольш грун- 
тоўная праца вучонага -  ’Тісторыя літоўскага народа” (1835-1841. 
Т. 1-9). Але жыццёвы лес Т. Нарбута скончыўся трагічна. За тое, 
што ў паўстанні 1863 года актыўна ўдзельнічалі яго сыны Людвік 
і Баляслаў, быў пакараны і іх бацька. Старога, глухога Т. Нарбута 
вывезлі пад нагляд паліцыі ў Вільню, дзе ён і памёр у 1864 годзе.

Гісторыкі дакастрычніцкай Расіі не згадвалі пра ўдзел Т. Нар
бута ў антыдзяржаўных выступлениях. A. Кіркор так завяршае яго 
біяграфію:

”Нарбут пасяліўся ў сваіх Шаўрах і тут прапрацаваў усё жыццё. 
Сабраў багатую бібліятэку, асабліва ў адносінах гістарычных ма- 
тэрыялаў, вельмі каштоўны музей старажытнасцей, і пражыў ён 
сярод вялікай сям’і шчасліва да 1863 года.” Што здарылася пасля 
1863 года -  маўчанне.

Аўтарам канчатковага праекта Бабруйскай крэпасці, як ужо 
гаварылася, стаў Карл Іванавіч Оперман (1765-1831), які нарадзіў- 
ся ў нямецкім горадзе Дармштаце. У 1783 годзе ён прыняў рускае 
падданства і быў залічаны ў інжынерны корпус падпаручнікам. 
Добра валодаючы не толькі нямецкай, a і французскай, лацінскай, 
грэчаскай мовамі, вельмі хутка вывучыў таксама рускую, прызвы- 
чаіўсядаўмоў расійскага жыцця. Удзельнічаў у руска-шведскай 
вайне 1788-1790 гадоў. Вылучыўся ў ваенных дзеяннях у Польшчы 
ў час паўстання пад кіраўніцтвам Т. Касцюшкі. Там ён знаходзіўся 
ў арміі генерала Крачэтнікава.

Ужо ў першыя гады сваёй службы Карл Іванавіч набыў рэпута- 
цыю таленавітага інжынера. Каля 1795 года ён склаў план умаца- 
вання заходняй граніцы Расіі, дзе, у прыватнасці, прадугледжвала- 
ся ўзвядзенне крэпасцей у Дынабургу і Бабруйску. Але гэтыя яго 
прапановы тады былі адхілены, і толькі праз пятнаццаць гадоў да 
іх зноў звярнуліся. У апошнія гады царавання Кацярыны II, калі 
кіраўніком усіх інжынерных мерапрыемстваў стаў яе фаварыт Пла
тон Зубаў, Оперман уваходзіў у кола самых блізкіх яго саветнікаў. 
Аб гэтым можна меркаваць ужо па тым, што ўсе дайшоўшыя да на- 
шага часу чарнавікі папер па вайсковым будаўніцтве, якія зыходзі- 
лі ад Зубава, напісаны рукою Опермана.

Пры Паўле I Карл Іванавіч, маючы чын маёра, знаходзіўся ў дэ- 
по карт і склаў апісанне заходняй граніцы, у якім, між іншым>указ- 
ваў на неабходнасць умацавання Брэст-Літоўска. У 1799 годзе ён 
па службовай лініі сутыкнуўся з будучым генералам і ваенным мі- 
ністрам Аракчэевым і ў выніку быў вымушаны падаць у адстаўку. 
Але ўжо ў наступным годзе зноў паступіў на службу, спачатку лі- 
чыўся па ведамству ”водных камунікацый”, а праз год зноў трапіў 
у дэпо карт. Пад яго рэдакцыяй выдадзена першая сістэматычная 
карта Расіі, вядомая пад назвай ”Сталітнай”. У ты я ж гады быў 
створаны атлас усіх расійскіх крэпасцей.

У 1809 годзе Опермана прызначаюць інспектарам усяго інжы- 
нернага корпуса рускай арміі. У 1810-1811 гадах ён кіраваў будаў- 
ніцтвам крэпасцей у Дынабургу i Бабруйску.

У 1829 годзе яго абралі ганаровым членам Пецярбургскай Ака- 
дэміі навук. У тым жа годзе Мікалай I, калі знаходзіўся ў Бабруй
ску, надаў яму графскі тытул, a ў 1830 годзе -  узнагародзіў вышэй- 
шым ордэнам святога Андрэя Першазванага. Пасля смерці графа 
Опермана яго імя было прысвоена новай абарончай вежы на рацэ 
Бабруйцы ў Бабруйскай крэпасці.

Але ўсё гэта адбылося значна пазней, а да 1810 года ў Бабруй
ску не вялося ніякіх фартыфікацыйных работ. Толькі пасля таго 
як руская армія пацярпела некалькі паражэнняў ад напалеонаў-

скіх войскаў за мяжою і французскі імператар у адкрытую пачаў га- 
варыць аб сусветным панаванні, стала зразумела -  вайны не па- 
збегнуць. У пачатку сакавіка 1810 года ў Беларусь камандзіруюцца 
дзесяткі афіцэраў-інжынераў -  яны павінны канчаткова вызна- 
чыць месцы для размяшчэння крэпасцей новай планіроўкі. Мена- 
віта пасля распрацоўкі Т. Нарбута ў Бабруйску вырашылі будаваць 
крэпасць, да гэтага ж збіраліся ўзвесці проста ўмацаваны фарпост. 
Планавалася ўсяго за два гады паставіць дзве крэпасці, 
якім надавалася асабліва важнае значэнне, -  у Бабруйску і ў Дына- 
бургу, a паміж імі -  дадатковую Барысаўскую ўмацаваную пазіцыю, 
размешчаную на правым беразе ракі Бярэзіны.

Даклад ваеннага міністра Барклая-дэ-Толі Аляксандру I мы пе- 
ракажам амаль цалкам, каб падрабязна акрэсліць мэты і задачы, 
што ставіліся перад будучай цвярдыняйу Бабруйску.

Яе будаўніцтва ваеннае інжынернае ведамства ўскладала на 
вядучага спецыяліста інжынера генерал-маёра Фалькерзона.

Дзеля хутчэйшага і бесперапыннага вядзення работ меркава- 
лася прыкамандзіраваць 12 батальёнаў з рэзервнай арміі і тры роты 
піянераў (сапёраў) с неабходнай колькасцю артылерыйскіх коней 
і фурманак. Фурманкі павінны былі быць зроблены вельмі старан- 
на і акуратна, а за пастаўку няякасных загадвалася аддаваць пад 
суд ваеннага трыбунала адказных за гэта інтэндантаў. Адразу 
стваралася спецыяльная камісія пад камандай генерала Фалькер
зона, якая займалася пытаннямі аплаты страт мясцовым жыха- 
рам. Справа ў тым, што мелася неабходнасць падчас будаўніцтва 
расчысціць спецыяльныя пляцоўкі пад умацаванні на тэрыторыі, 
дзе знаходзіліся дамы мяшчан і сялян навакольных вёсак.

Жыхарам, якія збіраліся потым будаваць сабе жыллё на крапас- 
ной тэрыторыі, рэкамендавалася ставіць толькі цагляныя збуда- 
ванні. На дамы і гаспадарчыя патрэбы дазвалялася высякаць па- 
трэбную колькасць бярвення ў навакольных лясах. За гэта, калі ка- 
місія прызнавала, што чалавек сапраўды вымушаны не па ўласнай 
волі мяняць месца жыхарства, з яго нават не бралі плату.

Каб вырабляць цэглу для крэпасці, збіраліся пабудаваць паблі- 
зу Бабруйска цагельны завод.

Найбольшая ўвага на першым этапе ўдзялялася пабудове ар- 
тылерыйскага арсенала і шасці парахавых склепаў. На гэта выдат- 
коўвалася амаль 150 тысяч залатых рублёў.

Уверсе на дакладзе стаяў уласнаручны подпіс Аляксандра I: 
”Быць па гэтаму, Аляксандр. Санкт-Пецярбург, жніўня 10-га дня 
1810 года”.

Паводле прадстаўленага плана будаўніцтва, Бабруйская крэ
пасць павінна была стаць адной з самых магутных у Еўропе. Тэрмі-



нова сцягваліся сюды спецыяльныя воінскія каманды, выклікалі- 
ся вядучыя ваенныя спецыялісты. Размясціць крэпасць меркава- 
лася на правым беразе ракі Бярэзіны, ля самага ўпадзення ў яе не- 
вялічкай рачулкі Бабруйкі. На супрацьлеглым баку Бабруйкі так- 
сама планавалася ўзвесці ўмацаванне пад назвай Нагорнае, а на 
левым беразе Бярэзіны -  тэт-дэ-пон (умацаванне перад мостам, ix 
звычайна будавалі з разлікам на кругавую абарону і размяшчалі ў 
сярэдзіне магутныя артылерыйскія батарэі).

Сама крэпасць павінна была складацца з сямі палігонаў і пры- 
бярэжнага форта, паўднёвая частка якога называлася восьмым 
палігонам. Агульная працягласць усіх франтоў асноўнай крэпасці 
складала каля 3,8 км. Унутраная частка таксама мела значныя па- 
меры (прыблізна 100-120 га), прычым на тэрыгорыі было нават раз- 
мешчана больш за 250 дамоў гараджан, разбітых на 24 кварталы.

Каб паскорыць справу, веркі крэпасці спачатку ўзводзілі земля- 
ныя. Іх узмацнялі іншымі фартыфікацыйнымі збудаваннямі, на- 
прыклад ”воўчымі пасткамі” -  глыбокімі, замаскіраванымі зверху 
ямамі, выкапанымі ў асноўным для барацьбы з конніцай ворага.

Непасрэдна да земляных работ прыступілі 4 чэрвеня 1810 года. 
Колькасць рабочых вядома дакладна -  1295 чалавек. Ужо 5 жніўня 
1810 года да іх далучылася салідная падмога -  12 батальёнаў з рэ- 
зервнай арміі і агавораная ў загадзе колькасць артылерыйскіх ко
ней з фурманкамі. 23 жніўня выдадзены ”найвышэйшы загад”: ”Аб 
названні батальёнаў Мінскага і Мітаўскага, першага Бабруйскім, 
a другога Дынабургскім”. У Бабруйскую крэпасць накіравалі арты- 
лерыйскую роту маёра Краснапольскага з Маскоўскай брыгады. 
У ce разрозненыя вайсковыя падраздзяленні пазней былі зведзены 
ў адзіную рэзервную дывізію пад камандаваннем генерал-маёра 
Ігнацьева.

Сюды дастаўляліся будаўнічыя матэрыялы з Карэліі, Украіны, 
нават з Каўказа і Урала. A цяпер уявіце сабе, што ў асноўным усё 
перавозілася коньмі і рачным шляхам! Колькі працы было затрача- 
на і якой! На ўзвядзенне крэпасці зганялі і прыгонных сялян з Ма- 
гілёўскай, Мінскай, Чарнігаўскай губерняў. Ад кожнай губерні па- 
трабавалі, акрамя таго, 500 фурманак, будаўнічыя матэрыялы.

У пачатку ліпеня 1810 года ўжо некалькі тысяч гараджан і ся
лян былі размеркаваны па розных работах. У асноўным яны буда- 
валі цагельны завод i пазней працавалі на ім, іх выкарыстоўвалі на 
распрацоўцы лесу для крапасных збудаванняў і ўзвядзенні паліса- 
даў, на нарыхтоўцы дроў для спальвання іх на вугаль, на падвозе 
ўсемагчымых матэрыялаў на будаўнічыя пляцоўкі крэпасці.

Ваеннае начальства даносіла ў вышэйстаячыя інстанцыі, што 
ўсё ”пакуль што ідзе сваёй чаргой і паспешна”. Гэтыя словы даты-



Крэпасць была ўдала размешчана. Ніхто не мог падступіцца да яе незаўва-
жаным



чыліся цагельні і іпадрыхтоўчых работ. Але аднаго завода было ўсё 
роўна мала, таму восенню таго ж года пабудавалі яшчэ адзін.

Трэба сказаць, што цэгла тут выраблялася высакаякасная, тры- 
валая. У яе, асабліва ў тую, якая ішла на першы вонкавы рад, да- 
баўлялі тоўчаныя рачныя ракавіны, яйкі і шкарлупінне ад іх. Ёсць 
і такі факт, што пры ўзвядзенні сцен бастыёнаў і казармаў, іншых 
будынін у раствор падмешвалі адходы, што заставаліся пры вы- 
творчасці льнянога масла. У сувязі з тым што не хапала транспар- 
ту, цэглу з заводаў на будаўнічыя пляцоўкі перадавалі рукамі, 
”жывы” ланцуг цягнуўся на шмат соцень метраў.

Мы ўжо гаварылі пра тое, што з розных куткоў неабсяжнай Ра- 
сійскай імперыі везлі сюды будаўнічыя матэрыялы. Выхад да Бярэ- 
зіны праз Вадзяную браму, ля драўлянага моста праз раку, пабу- 
давалі з каменных пліт, якія прывезлі з Каўказа. На адной з іх 
яшчэ зусім нядаўна (зараз форт гэты разбураны і ўчастак вала, дзе 
ляжала пліта,таксама) можна было прачытаць напаўсцёрты над- 
nic: ”...Кавказа... доставлен сие на землю белорусов... апрель 27 
дня 1811 года...”

Будаўніцтва вялося вельмі актыўна, i таму ў хуткім часе з Баб
руйска ў еталіцу даносілі, што амаль насыпаны (не ў поўны про- 
філь) галоўныя валы крэпасці, a некаторыя іншыя аб’екты даве- 
дзены ўжо да завершанага выгляду. Акрамя земляных збудаван- 
няў хутка ўзводзіліся цагляныя блакгаузы. Барклай-дэ-Толі, тым 
не меней, прыспешваў. Яшчэ раней ён загадваў генерал-маёру 
Оперману тэрмінова даставіць у штаб ”планы і пражэкты з кашта- 
рысамі будучай крэпасці”. Меўся на ўвазе падрабязны план усіх 
збудаванняў і ўмацаванняў, а не толькі тых, пра якія ён згадваў 
у данясенні Аляксандру I. Патрабавалася таксама, каб як мага 
хутчэй быў зроблены вопіс усіх памешчыцкіх земляў, дамоў, гарад- 
скога лесу. Хітры вайсковец не забываўся нагадаць, каб такое да- 
нясенне захоўвалі ў вялікім сакрэце -  у іншым выпадку ўладальні- 
кі дамоў і зямель маглі значна завысіць кошт сваіх збудаванняў і 
надЗелаў.

Прайшло зусім мала часу, і Фалькерзон дакладваў у вышэй- 
стаячыя інстанцыі, што ”мае гонар прадставіць зацверджаны гене- 
ральны план Бабруйскай крэпасці, а таксама слушную прапанову 
аднаго з вайсковых інжынераў на месцы былога езуіцкага касцёла 
зрабіць капітальны артылерыйскі цэйхгауз,пабудаваны па апошня- 
му слову ваеннай фартыфікацыі”.

Акрамя згаданых пастаноў і загадаў падганяла і восень, якая 
ўжо была не за гарамі. 24 верасня генерал Ігнацьеў аддаў загад па- 
кінуць крэпасць усім вайсковым падраздзяленням і накіравацца ў 
раёны зімовага раскватаравання. У цытадэлі заставаліся толькі

Вонкавы рад цэглы, самы прыгожы і моцны, мясцовыя жыхары пазЯей пачалі выка- 
рыстоўваць на гаспадарчыя патрэбы

два пяхотныя батальёны, тры піянерныя роты, а таксама артыле- 
рыйскія коні з фурманкамі. У той час па пастанове Ваеннага міні- 
стэрства земляныя работы вяліся да адзнакі 14 градусаў марозу. 
Зімою тыя, хто застаўся ў крэпасці, за"ймаліся нарыхтоўкай лесу i 
узвядзеннем часовых драўляных парахавых склепаў. Для гэтай 
мэты была нават створана спецыяльная цяслярная каманда (каля 
150 чалавек), секлі і вазілі лес яшчэ 150 піянераў i 400 салдат з 
коньмі.

У пачатку верасня 1810 года езуіцкі касцёл на тэрыторыі крэ- 
пасці ператварылі ў цэйхгауз, а на старажытных руінах манастыра 
ўзвялі артылерыйскі арсенал.

Тэрыторыя будучай крэпасці з усіх бакоў акружалася валам 
васьмь, дзесяціметровай вышыні. На некаторых участках вала ў  
яго тоўшчы былі пабудаваны складскія памяшканні, якія свабод- 
на маглі змяшчаць запасы правіянту прыкладна на 13-15-тысячны

гарнізон. Там, дзе земляны вал праходзіў па берагах рэк, знізу пра- 
капалі шырокія равы, якія запаўняліся вадою з Бярэзіны і Бабруй- 
кі. Да таго ж Бабруйка падзяляла крэпасць на дзве часткі -  паў- 
днёва-ўсходнюю і паўночна-заходнюю. Цэнтральнай часткай (цыта- 
дэллю) крэпасці з’яўлялася паўднёва-ўсходняя. У хуткім часе 
ўзнікла некалькі двухпавярховых крапасных казармаў, з’явіліся 
новыя будынкі пад розныя майстэрні і склады.

Зімою 1811 года адбылася змена галоўных ваенных інжынераў: 
генерал-маёр Фалькерзон памёр, і на яго месца быў адкліканы з 
Кіева і прызначаны таленавіты афіцэр -  палкоўнік Фёдараў. Пасля 
таго як прыбыў новы інжынер, колькасць войскаў, накіраваных на 
будаўніцтва, зноў значна павялічылася: спачатку прыслалі восем 
батальёнаў, a ў сакавіку дабавілі яшчэ шэсць другіх (запасных) ба- 
тальёнаў -  Полацкага, 1-га, 29-га і 36-га Егерскіх, Палтаўскага, Ула- 
дзімірскага, Маскоўскага, Сафійскага, Лібаўскага, Пернаўскага 
палкоў, чатыры батальёны 23-ай пяхотнай дывізіі1. Усе гэтыя вой- 
скі, хоць яны і былі зведзены ў рэзервную дывізію, заставаліся пад 
непасрэднай камандай камандзіра корпуса генерал-лейтэнанта 
Эсена, штаб якога спачатку размяшчаўся ў Магілёве, a калі пача- 
лася вайна, то перадыслацыраваўся ў Мазыр. Перад ім стаяла за
дача дапамагаць усім неабходным будаўнікам.

Уезд у крэпасць быў праз Мінскую, Слуцкую (захавалася да на- 
шага часу), Вадзяную брамы, якія старанна ахоўваліся.

Вялікая колькасць людзей, скучанасць прывялі да таго, што 
сярод будаўнікоў пачалі ўспыхваць эпідэмічныя захворванні, а та
му тэрмінова давялося стварыць шпіталь на значнай адлегласці 
ад раёна ўмацаванняў -  у Парычах, якія знаходзяцца за некалькі 
дзесяткаў кіламетраў ад Бабруйска., Адразу ж увялі строгі каран- 
цін, але пасля выявілася, бадай, найбольш важкая прычына шмат- 
лікіх захворванняў -  дрэннае харчаванне людзей, занятых цяжкай 
фізічнай працай. Неадкладна былі павялічаны грашовыя выдаткі 
на прадукты харчавання. Але ўсё ж такі не адна сотня салдат і 
прыгонных сялян памерла пры будаўніцтве гэтай цвярдыні.

У пачатку ліпеня 1811 года завяршылі ўзвядзенне драўлянага 
фарштата. 4 ліпеня 1811 года з’явіўся царскі ўказ, паводле якога 
новыя, толькі што ўзведзеныя крэпасці -  Бабруйская і Дынабург- 
ская -  прылічаліся да першага класа абарончых збудаванняў на 
тэрыторыі Расіі. Крыху пазней, хоць будаўніцтва ішло яшчэ поўным 
ходам, над Бабруйскай крэпасцю ўрачыста быў узняты ваенны 
сцяг Расійскай дзяржавы.

1 У той час пяхотныя і стралковыя (егерскія) палкі былі трохбатальённага скла
ду, пры гэтым першы і трэці лічыліся дзейснымі і выступалі ў паход у складзе сваіх 
палкоў, a другія батальёны з’яўляліся запаснымі — з іх пры неабходнасці фармірава- 
ліся запасныя дывізіі.

Калі былі выкананы асноўныя земляныя работы і пачалі ўзво- 
дзіцца капітальныя ўмацаванні, Оперман папрасіў у начальства 
дапамогі -  накіраваць у Бабруйскую крэпасць на зіму паўтысячы 
кваліфікаваных рабочых і некалькі соцень мясцовых жыхароў, 
якія б добра валодалі рознымі рамёствамі. Усе гэтыя людзі павін- 
ны былі займацца даводкай аб’ектаў.

Да канца 1811 года амаль усе фарты ўяўлялі сабой грозную сілу 
(выключэнне складалі толькі тэт-дэ-пон і Нагорнае ўмацаванне). 
Там, дзе не паспелі зрабіць задуманае, пабудавалі драўляныя ка
зематы, якія ў сярэдзіне былі забіты каменнем, мелі абабітыя жа- 
лезам амбразуры і маглі фланкіраваць асноўныя ўмацаванні. Зра- 
білі некалькі сортый (вылазачныя, падземныя галерэі) -  карыстаю- 
чыся імі, войскі з крэпасці маглі хутка і, галоўнае, непрыкметна 
выбрацца за вал, каб потым нечакана напасці з тылу на ворага. 
Узвялі капітальныя памяшканні для парахавых зарадаў, усе даро- 
ri прывялі ў выдатны стан, некаторыя нават забрукавалі.

Таксама завяршылі будаўціцтва васьмі бастыёнаў з абарончай 
вежай, якая выходзіла на раку Бярэзіну. Пачалі ўзводзіць бастыё- 
ны ад Слуцкай да Мінскай брамы. На тэрыторыі крэпасці да гэтага 
часу былі ўжо гатовы пяць парахавых склепаў, стайня і будынак 
пад афіцэрскі сход.

У гэты час у крэпасці з’явіліся новыя казармы, закончылі мас- 
тавыя ўмацаванні, пачалі ўзводзіць бастыёны ў паўночна-заход- 
няй частцы. Пад крапаснымі збудаваннямі былі створаны вяліз- 
ныя склепы, a ніжэй іх завяршаліся работы па устройстве падзем- 
ных хадоў зносін, якія цягнуліся ва ўсе бакі і злучалі крапасныя 
памяшканні.

Пытанне аб падземных хадах трэба абмеркаваць больш падра- 
бязна, бо да гэтага часу вакол іх вядуцца спрэчкі. Ёсць думка, што 
5сады гэтыя існавалі ўжо ў сярэднія вякі. Адкуль жа з’явіліся шмат- 
лікія апавяданні пра тое, як яны капаліся, колькі людзей памерла 
пры іх будаўніцтве, куды яны выводзілі? Знаходзіліся нават нека
торыя жывыя ”сведкі”, якія нібыта самі лазілі па гэтых падзямел- 
лях, прычым ”зусім нядаўна”.

Паспрабуем паразважаць наконт гэтага. Калі б падземныя ха- 
ды былі пракапаны вельмі даўно, калі на месцы крэпасці стаяў 
яшчэ старажытны замак, то яны б і разбурыліся даўно, бо глеба ў 
ваколіцах старога гарадзішча празмерна насычана вільгаццю, якая 
робіць сваю справу не зацягваючы, і да XX стагоддзя не дайшлі б 
не тое што рэшткі, але нават успаміны.

Падчас будаўніцтва Бабруйскай крэпасці, якое цягнулася не 
адзін год, праводзіліся розныя падрыхтоўчыя работы. Дык вось, 
як ужо гаварылася, было зроблена некалькі сортый. Напярэдадні

Форт, які быў узведзены ў ліку самых першых у крэпасці

вайны 1812 года толькі тры з іх былі абкладзены цэглай, астатнія 
ж з’яўляліся простымі драўлянымі зрубамі, засыпанымі зямлёй. 
Выхад з іх звычайна старанна маскіраваўся, a зверху маглі паса- 
дзіць нейкія дрэўцы, хмызняк. Сортыі мелі надзейныя, акутыя жа- 
лезам дзверы. На выпадак, калі б нехта паказаў непрыяцелю, дзе 
ўваход, ці калі б на яго натрапілі выпадкова, дзверы зачыняліся і 
прабіць іх было не вельмі проста. Трэба абавязкова ўлічваць і тое, 
што яны знаходзіліся ў зоне абстрэлу гармат з крапасных батарэй. 
Нельга забываць, што сортыі самі па сабе былі не вельмі доўгімі, 
яны выводзілі толькі за крапасны вал.

Магчыма, што аснова для нараджэння шматлікіх апавяданняў 
схавана ў будаўніцтве двух люнетаў, план узвядзення якіх зацвер- 
джаны ў 1821 годзе (аўтар праекта штабс-капітан Сарокін). Павод- 
ле гэтага плана, да абодвух люнетаў былі выкапаны падземныя 
хады зносін, якія размяшчаліся на прыбярэжным фронце крэпа- 
сці і ва ўмацаванні ”Фрыдрых Вільгельм” у рэчышчы рэчкі Бабруй- 
кі і на правым беразе Бярэзіны. Люнеты маглі мець даўжыню ў не- 
калькі соцень метраў, можа, некаторыя жыхары Бабруйска даўней 
траплялі ў гэтыя хады зносін і не ведаючы, што гэта такое, назы
вал! іх падзямеллямі, якім нібыта сотні гадоў, мяркуючы, што там 
недзе схаваны незлічоныя багацці напалеонаўскіх войскаў.

У пачатку 1812 года крэпасць была ўжо амаль завершана, i сю- 
ды пачало прыбываць узбраенне. Ваенныя гісторыкі сцвярджаюць, 
што перад Айчыннай вайной 1812 года тут мелася каля 330- 360 
гарматных ствалоў. Калі звярнуцца да дакументальных звестак 
наконт колькасці гармат у Бабруйскай крэпасці, то трэба адзна- 
чыць, што А. І. Міхайлоўскі-Данілеўскі ў IV томе сваёй ’Тісторыі 
Айчыннай вайны 1812 года”прыводзіў лічбу 360 гармат, вядомы ж 
прафесар фартыфікацыі, генерал-лейтэнант Вялічка, сцвярджаў, 
што ў крэпасці было 330 гармат. Але так стане крыху пазней, а спа- 
чатку планавалася перавесці ў крэпасць прыкладна 200 гармат: 
з Смаленска крапасных з лафетамі і снарадамі -  42, з Пецярбурга 
крапасных чыгунных з ліку запасных -  158. Пры заканчэнні будаў- 
ніцтва лафеты ca снарадамі да гэтых гармат меркавалася адпра- 
віць да Смаленска зімою на санях, а з Смаленска далей водным 
шляхам. Артылерыйскую прыслугу збіраліся выдзеліць з рэзерв- 
ных брыгад, пераважна з дапаможных ці страявых рот.

Нам здаецца, што лічба, якую прыводзіць генерал-лейтэнант 
Вялічка,больш блізкая да ісціны, бо такая колькасць згадваецца 
і ў больш позніх дакументах. У прыватнасці, у ”Настаўленні камен- 
данту Бабруйскай крэпасці”, зацверджаным у 1851 годзе, на пе- 
рыяд вайны i асады прадугледжвалася 337 ствалоў.

Тым часам у канцы 1811 года работы, ужо ў самой крэпасці, не 
заціхалі. Мінныя галерэі меркавалася будаваць у зімовы час, калі 
большая частка работ на паверхні спыніцца. Аднак салдаты пія- 
нерных рот былі так стомлены i змардаваны цяжкай працай, што 
большая ix частка знаходзілася ў шпіталях, а таму Оперман зноў 
тэрмінова запрасіў у начальства на зімовы перыяд дадаткова паў- 
тысячы кваліфікаваных ваенных рабочых i трыста чалавек з мяс- 
цовых жыхароў. Акрамя гэтага, у Бабруйск прыбыла свежая пан
тонная рота, ад якой прызначылі трыста чалавек з коньмі для пад- 
возкілесу.

За кошт напружаных намаганняў тысяч людзей да канца года 
дасягнулі значных поспехаў. Усе паўночныя, заходнія і паўднёвыя 
веркі ўжо скончылі, толькі прыбярэжныя фарты, тэт-дэ-пон і На- 
горнае ўмацаванне пакуль што не давялі да канца. 3 каменных 
перадумацаванняў трох крапасных варот адно ўжо было цалкам 
гатова, другое -  часткова.

Завяршылі адзін з каменных склепаў на 3000 зарадаў каля пер- 
шага палігона, таксама тры часовыя драўляныя склепы, а яшчэ 
два запасныя будаваліся. Яны былі разлічаны на 1500 зарадаў кож- 
ны. Існаваў на той час і мураваны правіянцкі магазін, другі імкну- 
ліся паставіць як мага хутчэй.

Вось у такім стане сустракала 1812 год Бабруйская крэпасць.

Падводзячы вынікі нашым разважанням наконт будаўніцтва 
Бабруйскай крэпасці напярэдадні нашэсця Напалеона, мы можам 
сцвярджаць наступнае: цытадэль, дзякуючы моцы сваіх збудаван- 
няў, якая грунтавалася на апошніх дасягненнях ваеннай навукі, 
выкарыстаных пры пабудове, і шматлікага, разнастайнага ўзбраен- 
ня з’яўлялася магутнай перашкодай на шляху варожых армій.

БАБРУЙСКАЯ КРЭПАСЦЬ У АЙЧЫННАЙ ВАЙНЕ 1812 ГОДА

Гарнізон Бабруйскай крэпасці ў пачатку вайны 1812 года скла- 
даўся з рэзервнай дывізіі, у якую ўваходзілі другія (запасныя) ба- 
тальёны 14 палкоў, тры асобныя піянерныя (сапёрныя) роты, адна 
пантонная рота, адна сотня казакаў і некалькі запасных артыле- 
рыйскіх рот у якасці прыслугі крапасной і палявой артылерыі 
(апошняя налічвала 18 ствалоў). Асноўны гарнізон не вылучаўся 
магутнасцю, калі ўлічыць, што з тых 14 батальёнаў былі забраны 
грэнадзёрскія роты (з іх сфарміравалі зводную палявую грэнадзёр- 
скую дывізію генерала Варанцова, якая пазней прыняла ўдзел у 
Барадзінскай бітве). Практычна ў дывізіі мелася ў сярэднім па 
250 чалавек на батальён, a ўсяго ў крэпасці знаходзілася трохі 
больш чым 40001. Найбольш слабым бокам абароназдольнасці крэ- 
пасці быў недахоп добра абучанай артылерыйскай прыслугі. Пры- 
кладна 200 гармат напярэдадні вайны ўвогуле не мелі сваіх раз- 
лікаў.

Начальнікам гарнізона цытадэлі заставаўся генерал-маёр Іг- 
нацьеў як старшы па воінскім званні.

Гаўрыла Аляксандравіч Ігнацьеў нарадзіўся ў 1768 годзе, ву- 
чыўся ў артылерыйскім і інжынерным карпусах і ўжо ў 1785 годзе 
пачаў службу. Потым удзельнічаў у руска-турэцкай вайне 1787- 
1791 гадоў, Італьянскім паходзе Суворава 1789 года і ў войнах 1805 
і 1806-1807 гадоў з Напалеонам. У 1810 годзе генерал-маёр Ігнацьеў 
быў прызначаны начальнікам войскаў, занятых на будаўніцтве 
ўмацаванняў у Бабруйску. На гэтым месцы ён і сустрэў вайну 1812 
года. Не атрымаўшы распараджэння прыняць камандаванне над 
крэпасцю, бо афіцэр, які вёз такую дэпешу, трапіў у палон, Ігна- 
цьеў самастойна пачаў камандаваць гарнізонам. Пазней зацвер- 
джаны П. І. Баграціёнам на гэтай пасадзе, генерал-маёр на працягу 
вайны актыўна збіраў звесткі аб войсках французаў, іх колькасці,

1 Многа пазней тым жа ”Настаўленнем для каменданта Бабруйскай крэпасці” 
колькасць яе гарнізона была ўстаноўлена ў 16 100 чалавек, у тым ліку: пяхоты -  
13 350, артылерыстаў -  1390, сапёраў -  550, ваенна-будаўнічых -  220, казакаў -  215, 
шпітальнай прыслугі — 225, арсенал і іншых — 180. Трэба адзначыць, што гарнізон 
Бабруйскай крэпасці ніколі не дасягаў прадугледжанай колькасці, людзей заўсёды 
не хапала.



размяшчэнні, планах і ўсе тыя дадзеныя перасылаў галоўнакаман- 
дуючаму рускай арміяй. Сам М. І. Кутузаў не раз пісьмова выносіў 
падзяку дзейнаму камандзіру і ўзнагародзіў яго ордэнам святога 
Уладзіміра III ступені.

Далейшы лес Гаўрылы Аляксандравіча склаўся наступным чы- 
нам. Да 1815 года Ігнацьеў быў мінскім ваенным губернатарам. Ён 
энергічна наводзіў парадак у краі, разрабаваным i разбураным 
французам^ У 1816-1826 гадах узначальваў артылерыю спачатку 
4-га, а потым 2-га корпуса. У 1826 годзе прызначаны дырэктарам 
артылерыйскага дэпартамента Ваеннага міністэрства. За паспяхо- 
выя дзеянні на гэтай пасадзе падчас руска-турэцкай вайны 1828- 
1829 гадоў быў павышаны ў чыне, стаў генерал-лэйтэнантам, по
тым генералам ад інфантэрыі. Памёр у 1852 годзе.

А цяпер зноў вернемся да падзей у крэпасці. Адразу ж пасля 
пачатку вайны камендант разаслаў ва ўсе бакі пасланцоў і загадаў 
ад імя ўжо бабруйскага ваеннага каменданта ігуменскаму, бары- 
саўскаму і бабруйскаму спраўнікам спусціць усе судны, якія плылі 
з грузам да Бабруйска, і паромныя таксама у Бабруйск, каб ворагі 
не здолелі іх выкарыстаць у якасці сродкаў пераправы. Шляхам 
рэквізіцый у мясцовага насельніцтва Ігнацьеў нарыхтаваў вялікую 
колькасць прадуктаў, фуражу, транспартных сродкаў.

Пад камандай Ігнацьева было мала казакаў. Тады генерал па- 
чау спыняць і пакідаць у сябе ў крэпасці вершнікаў, што ехалі з 
рознымі абозамі ці суправаджалі пэўныя грузы, і так сабраў амаль 
два эскадроны (прыкладна 150 чалавек). Конныя раз’езды выка- 
рыстоўваліся для разведкі і для патрульнай службы. Гарматныя 
разлікі камендант крэпасці папоўніў за кошт паркавай роты. Гэтых 
салдат вучылі, як зараджаць гарматы, як правільна наводзіць, як 
страляць, a кіравалі ўсім працэсам навучання бывалыя артылерыс- 
ты. Дзякуючы прынятым мерам Ігнацьеў меў права напісаць Опер- 
ману: ”Цяпер я з дапамогаю боскаю магу прыняць непрыяцеля”.

Ад конных разведчыкаў ён атрымаў дакладныя звесткі, што 
войскі французскага маршалу Даву ідуць следам за 2-ой арміяй 
Баграціёна, якая пад націскам пераўзыходзячых сіл ворага адсту- 
пае на Слуцк. Камандуючы 3-яй арміяй, генерал ад кавалерыі 
А. П. Тармасаў даносіў у гэты час імператару, што французы здоле- 
лі раней Баграціёна ўвайсці ў Мінск і ад Навагрудка спешным па
радкам за 2-ой арміяй ідзе корпус маршала Даву. Колькаснае пера- 
ўзыходжанне непрыяцеля і заняцце ім Мінска прымусіла Баграціё- 
на ўзяць накірунак на Слуцк, каб адтуль ісці на Бабруйск. Князь 
вельмі баяўся, што французы могуць перакрыць і гэтую дарогу, і 
тады ён будзе вымушаны адступаць на Мазыр, там шукаць пера- 
праву і толькі потым нейкімі абыходнымі шляхамі рухацца на Mac-



кву. Як пісаў гісторык П. A. Жылін: ”Адыход першай Заходняй ар- 
міі праз Вільню, Свянцяны, Дрысу, Полацк, Віцебск, Смаленск і 
2-ой Заходняй арміі праз Нясвіж, Бабруйск, Смаленск з’явіўся не 
вынікам прадуманага і папярэдне распрацаванага стратэгічнага 
плана вядзення вайны, a вынікам ”суровай неабходнасці”.

Можна дапусціць і такі варыянт, што князь Баграціён прадба- 
чыў захоп Мінска французамі і таму так хутка прыняў стратэгічна 
важнае рашэнне. Тым больш што М. Інастранцаў пісаў крыху паз- 
ней: ”Баграціён ужо ўсё больш і больш ясна ўсведамляў магчы- 
масць апярэджання яго ворагам у Мінску, і... на тэты выпадак у яго 
было ўжо гатовае рашэнне, ”адступаючы на Бабруйск... мець адну 
і тую ж мэту -  злучыцца з першай арміяй”. Адначасова з паслан- 
нем генералу Тармасаву Баграціён накіраваў дэпешу і на імя гасу- 
дара, у якой тлумачыў, чаму змяніў свой маршрут і замест таго, 
каб ісці на Мінск і потым далей, павярнуў на Бабруйск. Цар, тым не 
менш, быў вельмі раззлаваны, што не выконваюцца яго ранейшыя 
планы і распараджэнні.

Ігнацьеў загадаў у тэрміновым парадку вывезці прадукты і фу
раж на дарогу ад Бабруйска да Слуцка, каб стомленыя людзі і коні 
змаглі падмацавацца. Звыш шасцісот фурманак было накіравана 
насустрач адступаючай арміі. Ha іх вывезлі ўсе гарматы, параненых, 
хворых салдат Баграціёна.

K. I. Оперман даносіў ваеннаму міністру з Кіева, што мае вель- 
мі прыемныя навіны з Бабруйскай крэпасці. Іх сутнасць заключа- 
лася ў наступным: асноўныя работы 'ў цытадэлі былі завершаны да 
падыходу Напалеона, і рускія войскі змогуць выстаяць нават у час 
актыўнай асады ўмацавання французамі. Вельмі хваліў Карл Іва- 
навіч у сваіх рапартах генерал-маёра Ігнацьева і інжынера-палкоў- 
ніка Фёдарава менавіта за тое, што яны здолелі за такі кароткі 
тэрмін падрыхтавацца да баёў з ворагам.

Ігнацьеў трымаў пастаянную сувязь з камандуючым 2-ой ар- 
міяй і ў тэрмін папярэджваў яго аб тым, што збіраецца рабіць, каб 
той быў дасведчаны аб усіх падзеях. Начальнік гарнізона прасіў у 
Баграціёна дазволу ўзяць у арсенал крэпасці два артылерыйскія 
палкі, якія былі накіраваны са Смаленска і Бранска ў распараджэн- 
не 2-ой арміі, бо прыслуга ў гэтых батарэй была добра абучаная і 
магла значна ўзмацніць крапасны гарнізон. Ігнацьеў збіраўся ву- 
чыць артылерыстаў для гармат, дзе не хапала разлікаў, а таксама 
піянераў і рэкрутаў. Ён папярэджваў камандуючага аб гэтым, каб 
пачутая з боку Бабруйска стральба не ўвяла ў зман войскі князя 
Баграціёна, якія будуць падыходзіць да крэпасці.

Тым часам войскі 2-ой арміі паскораным маршам адступалі на 
Бабруйск. Становішча іх было вельмі няпростае. У арміі вялікая



колькасць абозаў, што значна стрымлівала рух, ды i дарога вяла 
у асноўным глухімі лясамі, дзе не вельмі паскорыш крок. Да таго ж 
следам ішоў Даву, які імкнуўся ўцягнуць рускую армію ў працяг- 
лыя баі і не даць ёй магчымасці адарвацца.

Па дарозе"на Бабруйск камандуючы арміяй аддаў загад, каб 
войскі як мага хутчэй папоўнілі свае запасы правіянту і боепрыпа- 
саў, адпачылі і былі гатовы зноў фарсіраваным маршам рухацца 
на злучэнне з 1-ай арміяй. Інтэндантам прадпісвалася ўзяць у 
крэпасці дзесяцідзённы запас прадуктаў, аўса коням, пакінуць 
хворых і параненых, нарыхтаваць для кожнага палка па чатыры 
фурманкі на той выпадак, калі нехта з людзей моцна стоміцца ці 
захварэе. Усе казённыя абозы рэкамендавалася адвесці за раку 
Бярэзіну. Туды ж павінны былі адправіцца і транспарты з амуні- 
цыяй і віном, статкі жывёлы, якія ўтрымліваліся ў кожным палку 
для таго, каб салдатам пастаянна выдавалася свежае мяса. Пера- 
важна гэта былі валы.

Ужо 3 ліпеня часці генерала Баграціёна пачалі падыходзіць да 
Бабруйскай крэпасці, а 6 ліпеня 1812 года ўся армія адгіачывала 
пад прыкрыццём магутных крапасных сцен. А. 1. Міхайлоўскі-Дані- 
леўскі адзначаў: ”Удалы выбар месца, дзе пабудаваны Бабруйск, 
аказаў у Айчынную вайну вялікую, неацэнную паслугу. Ні адна 
крэпасць Расіі ніколі не была такой карыснай, як Бабруйск у 1812 
годзе. Не існавала б там крэпасці, князю Баграціену немагчыма 
было б раней канца жніўня злучыцца з першай арміяй, а тады б 
яна была ўжо ў ваколіцах Масквы”.

Рускія войскі, адпачыўшы тры дні, збіраліся выступіць на Ма- 
гілёў, але паступілі звесткі, што горад захоплены французамі, і 
тады Баграціён выбраў наступны маршрут: Стары Быхаў-Мсці- 
слаў-Смаленск, дзе і далучыў свае войскі да арміі Барклая-дэ-Толі.

Адыходзячы з крэпасці, князь забраў 6 батальёнаў, але хворых 
і параненых пакінуў амаль паўтары тысячы. Таму агульная коль
касць гарнізона складала 5 тысяч чалавек, бо перад прыходам 
2-ой арміі пад сцены крэпасці, як мы ўжо адзначалі, там было не 
больш за 4 тысячы чалавек. Акрамя таго, з двух казацкіх палкоў, 
якія знаходзіліся ля Мазыра і ўваходзілі ў корпус Эртэля, каман
дуючы загадаў выдзеліць 4 сотні для крапаснога гарнізона з той 
мэтай, каб яны неслі патрульную службу, сачылі за перамяшчэн- 
нем непрыяцельскіх войскаў і... для ўнутраных экзекуцый. Нічога 
не скажаш, думалі не толькі пра вайну, але і пра дысцыпліну, якая 
была заснавана і вельмі моцна трымалася на палачнай аснове.

Такія супярэчлівыя дзеянні князя Баграціёна выклікалі зака- 
намерную занепакоенасць Опермана, які, не зацягваючы, выказаў 
пісьмова сваю думку наконт усяго гэтага ваеннаму міністру. Хто

як не ён, кіраўнік будаўніцтва, ведаў не толькі моцныя бакі новай 
крэпасці, але i яе недахопы. Ён сцвярджаў, што ”крэпасць гэтая 
размешчана вельмі шырока, бо меркавалася ў ёй трымаць такі гар- 
нізон, які мог бы адцягнуць вялікую колькасць непрыяцельскай 
арміі”. Але ж веркі Бабруйскай цытадэлі не былі яшчэ ўмацаваны 
каменем, іх толькі часова апранулі дзёрнам, ды i равы не запаўня- 
ла, як гэтага патрабавала інструкцыя, вада. Усё гэта патрабавала, 
каб у фартэцыі стаяў гарнізон поўнага складу -  прыкладна. каля 
10 тысяч пяхоты, 450 артылерыстаў, 2 эскадроны лёгкай кавалерыі 
i для знешніх раз’ездаў да пяці эскадронаў. Кавалерыі пры асадзе 
крэпасці рэкамендавалася злучыцца з корпусам Эртэля і пастаян- 
на рабіць набеі і на ворагаў пад крапасныя сцены.

Оперман разумеў нечаканыя дзеянні Баграціёна, але ён як ін- 
жынер-фартыфікатар прадбачыў, чым магло закончыцца для Баб
руйскай крэпасці аслабленне гарнізона, таму і перасцерагаў вышэй- 
стаячыя інстанцыі.

У цытадэлі ў гэты час рыхтаваліся да рашучых баёў з ворагам. 
Адзначым, што змагаліся яе абаронцы ў асноўным'не з француза-

мі, a з польскім корпусам генерала Дамброўскага, які ўваходзіў у 
армію Напалеона. Асабліва актыўных дзеянняў у раёне Бабруйска 
не назіралася. Тым не менш крэпасць скавала сілы цэлага асадна- 
га корпуса (прыблізна 12 500 чалавек).

Калі Баграціён выйшаў з крэпасці і пайшоў на злучэнне з ар- 
міяй Барклая-дэ-Толі, a пад Бабруйскам сталі лагерам напалеонаў- 
скія войскі, дзейны генерал Ігнацьеў аддаў своечасовы загад па 
Бабруйскім павеце, які непасрэдна датычыўся ваенных падзей і 
асаднага становішча дадзенай мясцовасці. Ён строга прадпісваў 
памешчыкам, уладальнікам, арандатарам, эканомам выконваць 
распараджэнні каменданта крэпасці. У выпадку ж нейкай валакі- 
ты ці свядомага невыканання вінаватага чакала смяротнае пака- 
ранне. Мястэчкі і вёскі, у якіх не збіраліся падпарадкоўвацца ці 
аказвалі рускім войскам супраціўленне, павінны былі вынішчац- 
ца агнём. Смерць пагражала і тым людзям, якія па сваёй ахвоце 
пачалі б нарыхтоўку фуражу для захопнікаў. Рэкамендавалася на 
той выпадак, калі да вёскі набліжалася непрыяцельская калона, 
усім без выключэння ўцякаць у лясы, запасы прадуктаў знішчаць 
агнём. Той, хто не выконваў гэтага пункта загада, лічыўся здрад- 
нікам -  яго чакаў расстрэл, a маёмасць перапісвалася ў казну.

Пры наведванні населеных пунктаў рускімі войскамі, наадва- 
рот, прадпісвалася вёскі не пакідаць і спакойна займацца сваімі 
работамі, бо ад праходзячых войскаў нікому знявагі не будзе. Вель- 
мі суровае пакаранне пагражала тым памешчыкам і ўладальнікам, 
якія пад агаворкай, што робяць гэта з мэтай уласнай абароны ад 
рабункаў, задумалі б узброіць сваіх сялян. Больш таго, гаварылася, 
што кожны ўзброены, знойдзены ў вёсках і лясах Бабруйскага па- 
вета, будзе расстраляны на месцы.

3 цягам часу рускія войскі пачалі самі атакаваць варожыя атра- 
ды. Прычым рабілася гэта вельмі паспяхова. 15 ліпеня 1812 года 
сотня казакаў пад камандаваннем есаула Матушкіна вярталася 
з Мазыра у Бабруйск. Каля Глебавай Рудні яны нечакана сутыкну- 
ліся з эскадронам палякаў, якія былі пасланы з Вільчы праз Брожу 
да Парычаў нарыхтоўваць фураж. У выніку нечаканай, імклівай 
атакі казакі разбілі варожы атрад. Некалькі палякаў забілі, a чац- 
вярых узялі ў палон. Пры гэтым адбілі ў ворага захоплены ім абоз 
Маскоўскага і Сібірскага грэнадзёрскіх палкоў на 26 фурманках. 
Рэшткі эскадрона ў паніцы пусціліся наўцёкі, але дабегчы да мес- 
ца дыслакацыі не здолелі, бо ля самай Брожы наткнуліся на атрад 
з трыццаці казакаў пад камандай афіцэра Тарнопальскага пяхот- 
нага палка маёра Левандоўскага. Тут ужо нікому з непрыяцеляў 
уцячы не ўдалося: 15 чалавек было забіта, a шасцёра палонена. 3 
боку рускіх воінаў страт не аказалася.

Добра працавала руская разведка. Генерал Ігнацьеў ведаў пра 
кожны крок захопнікаў у ваколіцах Бабруйска. Той жа маёр Леван- 
доўскі быў спецыяльйа пасланы на перахоп варожага атрада, пра 
выступление якога стала вядома дзякуючы ]разведчыкам.

Вядома, гэта былі не буйныя бітвы з ворагам, але з такіх баёў 
паступова кавалася перамога. Начальнік гарнізона крэпасці падра- 
бязна апісваў у сваіх данясеннях падзеі апошніх дзён. Напрыклад, 
ён даносіў у вышэйстаячыя інстанцыі яшчэ аб адной з удала пра- 
ведзеных аперацый рускіх воінаў -  таксама пад камандай есаула 
Матушкіна. У крэпасці стала вядома пра выступление аднаго з ва- 
рожых атрадаў у Парычы. Казакі выехалі з мэтай перахапіць не- 
прыяцеля. Сутычка адбылася амаль у тым жа месцы, што i пер
шая: паміж Глебаваю Рудняю і Брожаю. Палякаў было ўсяго толь- 
кі адзінаццаць чалавек і суправаджалі яны ўзятых у палон на Па- 
рычскім саляным заводзе прыстава капітана Цеханскага i ягоную 
каманду з дваццаці інвалідаў. Есаул Матушкін ca сваімі паднача- 
ленымі адбіў палонных, а разам з тым захапіў у палон 9 чалавек. 
Два ўланы выратаваліся ўцёкамі. У эскадроне Матушкіна страт 
не было.

Пікеты непрыяцеля, якія стаялі спачатку ў 3, 5 і 6 вёрстах ад 
крэпасці па Глускай, Парыцкай і Свіслацкай дарозе, 19 ліпеня ад- 
ступілі намнога далей. Палякі, якія знаходзіліся ў Глуску, пайшлі 
праз Воўчын і Свіслач на Якшыцы. У гэты ж час да Глуска пады- 
ходзіў яшчэ адзін з напалеонаўскіх карпусоў, у складзе якога зна- 
ходзілася вестфальская і польская пяхота. Усё гэта было добра вя
дома каменданту Бабруйскай крэпасці праз ягоных разведчыкаў.

У канцы жніўня Ігнацьеву данеслі казацкія раз’езды, што па- 
лякі ў тэрміновым парадку пакідаюць Глуск і рухаюцца на Свіслач. 
У верасні ў бітве пад Глускам рускі корпус пад камандаваннем ге- 
нерал-лейтэнанта Эртэля разбіў войскі генерала Дамброўскага, а 
30 верасня каля вёскі Ушы былі знішчаны два батальёны польскай 
пяхоты. Толькі палоннымі казакі пад камандаваннем палкоўніка 
Луконіна захапілі 300 чалавек. Гэтага ж дня корпус Эртэля такса
ма перайшоў у наступление пад Глускам. Рускія выцеснілі атрад, 
які займаў мястэчка, і прымусілі Дамброўскага адыйсці да Свіс- 
лачы, пасля чаго корпус адыйшоў назад у Мазьцэ (у Бабруйск 
ён не заходзіў), знішчыўшы прадуктовыя і фуражныя склады ў 
Г луску.

Такім чынам, мы можам адзначыць наступнае: авалодаць крэ- 
пасцю ворагі ў адкрытую не асмельваліся. Для яе бамбардзіроўкі 
патрабавалася асадная артылерыя, а не тыя дваццаць палявых 
гармат, якія былі ў Дамбрсўскага. Тым болей што на флангу зна- 
ходзіўся корпус Эртэля (11 тысяч чалавек пры 18 гарматах). Таму

польскі генерал вырашыў проста трымаць асаду, стварыўшы свае 
склады ў Глуску, Гарбацэвічах і Вільчы ў 40, 12 і 28 вёрстах ад Баб- 
руйска.

Крэпасць знаходзілася ў асадзе з 10 ліпеня да 10 лістапада -  
роўна чатыры месяцы. Ужо 29 лістапада генерал Ігнацьеў накіра- 
ваў пад Мінск атрад з васьмі батальёнаў, якія ўваходзілі ў склад 
гарнізона бабруйскай фартэцыі.

Абаронцам крэпасці не давялося прымаць актыўнага ўдзелу 
ў баявых дзеяннях, але з усяго вышэйсказанага відаць: своечасо 
ва прынятыя захады для ўмацавання гэтага стратэгічна важнага 
пункта мелі вялікае значэнне -  яны вымушалі напалеонаўскіх ге- 
нералаў трымаць супраць цытадэлі вялікую колькасць войскаў. 
Пры больш рашучых дзеяннях генерала Эртэля вораг мог мець і 
значна цяжэйшыя страты ў жывой сіле. Дзеля гэтага камандзіру 
корпуса трэба было вывесці свае войскі ў тыл французаў і ўзяць 
накірунак на Барысаў і Мінск.

Такім чынам, у перыяд Айчыннай вайны з Напалеонам Бабруй- 
ская крэпасць і яе гарнізон, у многім дзякуючы рашучым і ўмелым 
дзеянням генерал-маёра Ігнацьева, спраўдзілі спадзяванні ўрада. 
Французы хоць і дайшлі да Масквы, авалодалі ёю, але вымушаны 
былі пастаянна памятаць пра тое, што ў іх тыле дзейнічае магут- 
ны і непрыступны фарпост рускіх войскаў -  Бабруйская крэпасць, 
каля якой бяздзейсна стаяў асадны корпус, што мог гэтак спатрэ- 
біцца ў рашаючы момант бітвы на Барадзінскім полі.

БУДАЎНІЦТВА ПРАЦЯГВАЕЦЦА

Пасля таго як тэрыторыю Расійскай імперыі пакінулі рэшткі 
славутай у недалёкім мінулым арміі Напалеона, будаўніцтва крэ- 
пасці працягвалася, але ўжо не такімі хуткімі тэмпамі. Цяпер на 
першым плане не стаяла пытанне аб тэрміновым узвядзенні збуда- 
ванняў. Ваенныя інжынеры былі зацікаўлены ў павышэнні трыва- 
ласці і даўгавечнасці будынкаў, зберажэнні чалавечых жыццяў 
(падчас напружанай двухгадовай паспешнасці перадваеннага пе- 
рыяду памерла даволі многа людзей, як салдат, так і прыгнаных 
сюды сялян і мяшчан), імкнуліся знізіць сабекошт умацаванняў. 
Таму і не дзіўна, што кожная новая прапанова, якая датычылася 
Бабруйскай крэпасці, станавілася прадметам працяглых пасяджэн- 
няў, дзе ўсебакова аналізаваліся ўсе нюансы справы, і толькі пасля 
гэтага прымалася нейкае канкрэтнае рашэнне. Хуткасць, з якой 
узводзіліся веркі і памяшканні, не давала магчымасці прытрымлі- 
вацца адпаведных правілаў іх узвядзення. Большасць ўмацаван- 
няў былі часовыя.

Зямлянкі для войскаў, што ўяўлялі сабой драўляныя зрубы пад 
зямлёй, аказаліся малапрыгоднымі для пастаяннага кватараван- 
ня. Людзі, якія ў іх жылі, пастаянна пакутавалі ад вільгаці. Драў- 
ляныя парахавыя склепы, пабудаваныя пад значнай земляной 
тоўшчай, таксама былі непрыдатнымі для працяглага захоўвання 
пораху. Надзвычай насычаная вільгаццю глеба рабіла сваю справу. 
Усё гэта разам узятае прымусіла ў хуткім часе аднаўляць тое, што 
разбуралася: паўсюдна дрэва замянялі на камень, але адначасова 
ўскладніліся прыёмы і сам працэс будаўнічых работ. Салдацкія 
рукі, якія садзейнічалі хуткаму ўзвядзенню часовых збудаванняў, 
сталі малаэфектыўнымі пры больш складаным будаўніцтве інжы- 
нерных аб’ектаў. Давялося арганізаваць і выкарыстоўваць больш 
падрыхтаваную рабочую сілу. Да таго ж вайна працягвалася, і цяж- 
ка было знайсці патрэбную колькасць кваліфікаваных рабочых -  
замежныя паходы царскай арміі патрабавалі таго, каб у лінейныя 
падраздзяленні накіроўвалі ўсіх асоб, прыгодных да вайсковай 
службы.

Для ліквідацыі недахопу людзей, занятых у крэпасці, у жніўні 
1813 года у Бабруйск перавялі 1-ы апалчэнскі полк Уладзімірскай 
губерні, з якога пазней утварыліся Бабруйскія ваенна-будаўнічыя 
роты.

Галоўным інжынерам крэпасці быў усё той жа палкоўнік Фёда- 
раў, a з 1815 года камандзірам Бабруйскай ваеннай каманды і га- 
лоўным будаўніком крэпасці прызначылі палкоўніка Банава. У 
тым жа годзе на работы ў цытадэль накіравалі сем піянерных рот. 
3 цягам часу фартэцыя паступова ўдасканальвалася, даволі хутка 
расла колькасць каменных дапаможных будынкаў.

У пачатку верасня 1817 года ў Бабруйск прыязджаў Аляк- 
сандр I, якога суправаджаў адстаўны інжынер генерал-маёр Жыа- 
ноці -  былы выкладчык фартыфікацыі вялікага князя Мікалая 
Паўлавіча, брата цара.

Вынікам гэтага прыезду з’явілася рашэнне аб значным пашы- 
рэнні абарончага раёна крэпасці для таго, каб зрабіць немагчымым 
абстрэл яе ўнутранай часткі з вышыні, размешчанай за ракой Баб- 
руйкай.

Айчынная вайна 1812 года ўнесла шэраг новых ідэй у фартыфі- 
кацыйную навуку. Асабліва моцны ўплыў на будаўніцтва крэпа- 
сцей, іх далейшае ўдасканаленне аказала развіццё артылерыі. І 
можна смела сцвярджаць, што гарматы не толькі разбураюць цыта- 
дэлі, але і ствараюць іх. Наступіў час, калі менавіта артылерыя 
дыктавала свае ўмовы вайсковым інжынерам.

3 мэтай павышэння абароназдольнасці крэпасці па прапанове 
Жыаноці было вырашана рэалізаваць план Опермана і пабудаваць

Со сцен Нагорнага ўмацавання ўсё наваколле на некалькі кіламетраў было відаць,
як на далоні

на вышыні за Бабруйкай асобнае вялікае ўмацаванне, якое атры- 
мала назву Нагорнае. Здзяйсненне мерапрыемстваў па ўмацаванні 
цытадэлі пачалося, аднак пазней, калі генерал-інспектарам па 
інжынернай частцы стаў вялікі князь Мікалай Паўлавіч, настаўні- 
кам якога па фартыфікацыі і быў Жыаноці. Увогуле за 1810-1817 га
ды на Бабруйскую крэпасць патрачана 1 154 375 рублёў, з якіх на 
пабудову ўмацаванняў пайшоў 416 941 рубель.

У красавіку 1818 года генерал-лейтэнант Оперман прапанаваў 
для зацвярджэння новы, распрацаваны пад яго наглядам праект 
задуманага Жыаноці асобнага ўмацавання на ўзвышшы перад шос- 
тым і сёмым палігонамі, a таксама будаўніцтва абарончай вежы ў 
бастыёне прыбярэжнага форта, перабудовы першага і другога палі- 
гонаў і ўмацавання астатніх за кошт каменнай абмуроўкі валоў.

У пачатку 1819 года ў крэпасць быў прыкамандзіраваны з Пе- 
цярбурга інжынер Фуль для трасіроўкі Нагорнага ўмацавання. У 
тэты час быў складзены агульны план усіх работ, якія меркавалася



Каменная абмуроўка валоў цытадэлі. У нашы дні тут трэніруюцца альпіністы



Гэты дом знаходзіцца на месцы былога магутнага ўмацавання ”Фрыдрых Вільгельм”

правесці ў цытадэлі, i каштарыс. На фартыфікацыйныя работы вы- 
даткоўвалася 3 750 435 рублёў, а на казармы і іншыя вайсковыя 
збудаванні -  2 927 ООО рублёў, усяго 6 758 135 рублёў.

Артылерыйскае ўьбраенне крэпасці павінна было складацца з 
50 медных i 208 чыгунных гармат, 39 марцір i 50 аднарогаў -  усяго 
347 гармат. Узводзілася 20 парахавых склепаў, 4 артылерыйскія 
і адзін інжынерны цэйхгауз, 4 гауптвахты, 1 генеральскі дом, 29 афі- 
цэрскіх кватэр і казармы на 975 чалавек. Высякалі лес у раёне блі- 
жэй чым 750 сажняў ад валоў крэпасці.

У чэрвені 1820 года Мікалай Паўлавіч прыехаў у Бабруйск. Пад- 
час гэтай паездкі яго суправаджаў прускі інжынер генерал Рух, 
у прысутнасці якога з вялікімі ўрачыстасцямі да варот Нагорнага 
ўмацавання была прыбіта дошка з надпісам ”Умацаванне Фрыд- 
рыха Вільгельма” -  у гонар прускага караля.

Мікалай Паўлавіч унёс прапанову зрабіць шлюзы на Бярэзіне 
для таго, каб у выпадку нечаканага нападу ворага хутка выклі- 
каць навадненне ў зоне прыбярзжных фартоў крэпасці. Інжынеру 
Зэге дэ Лаурэнбургу было даручана скласці адпаведны праект. Але

ён быў пазней адхілены камісіяй, якая палічыла яго вельмі дара- 
гім.

У 1821 годзе гвардыі штабс-капітан Сарокін склаў праекты двух 
высунутых наперад люнетаў, звязаных з крэпасцю падземнымі 
хадамі зносін. Меркавалася пабудаваць іх на прыбярэжным фрон- 
це цытадэлі і ўмацавання ”Фрыдрых Вільгельм”, a таксама паста- 
віць вежу ў рэчышчы ракі Бабруйкі — пазней ёй прысвоілі імя Опер- 
мана -  і вежу на прыбярэжным фронце. Быў таксама распрацаваны 
праект затаплення акаляючай вежу Опермана і заходні фронт 
”Фрыдрыха Вільгельма” мясцовасці, які ўключаў будаўніцтва 
шлюза (ён жа і пераходны мосцік) на рацэ Бабруйцы. Для ажыццяў- 
лення такіх вялікіх планаў давялося зноў правесці ў вялікіх аб’ё- 
мах земляныя работы.

Галоўным будаўніком крэпасці быў ужо палкоўнік Розенмарк 
(прызначаны ў 1819 годзе), а яго памочнікамі -  падпалкоўнікі 
Крэчмар і Класаў, капітан Янкоўскі, штабс-капітан Лубянкоў, па- 
ручнікі Гулькоўскі і Уласаў, падпаручнік Мерле.

У жніўні 1825 года генерал Оперман зноў аглядаў работы па 
будаўніцтву крэпасці. 3 яго дакладу бачна, што на гэты час на 
ўзвядзенні памяшканняў і ўмацаванняў было занята:

майстравых рознарабочых

2-ой піянернай брыгады -  599
10-ай пяхотнай дывізіі 219 477
7-ай пяхотнай дывізіі — 3433
вайскова-будаўнічых рот 290 220
крапасных арыштантаў 200 298
вольнанаёмных муляраў 400 —

1109 5027

У с я г о : 6136 чалавек

Да 1826 года большую частку будаўнічых мерапрыемстваў за- 
вяршылі. Аднак на гэтым работа не скончылася. Да 1862 года на 
Бабруйскую цытадэль пайшло з пачатку будаўніцтва 4 861 780 руб- 
лёў.

Цяпер што датычыцца ўзвядзення паасобных будынкаў Баб- 
руйскай крэпасці. Паводле плана 1818 года, планіроўка комплексу 
вызначалася сеткай узаемна перпендыкулярных вуліц, забудава- 
ных прыгожымі двух-, трохпавярховымі дамамі. На скрыжаванні 
галоўных вуліц была створана Саборная плошча з домам камен- 
данта (1818), будынкамі шпіталя (1822) і штаба (1824). У цэнтраль- 
най частцы фартэцыі пабудавалі белакаменны будынак спецыяль-

на для ўрачыстых прыёмаў, якія наладжваў камендант. Значныя 
работы праводзіліся па ўдасканаленні пабудаваных да вайны бас- 
тыёнаў, да 1820 года ўзвялі яшчэ 13 новых.

Асаблівую ўвагу на крэпасць звярнуў Мікалай I. Ён імкнуўся 
паставіць яе на першае месца ў Еўропе, а потым ператварыць у жах- 
лівую турму для палітычных зняволеных.

Менавіта з гэтым рускім даром звязана легенда, якую да на- 
шых дзён расказваюць у Бабруйску. Паводле яе, Мікалай I у час 
свайго прыезду ў крэпасць вырашыў агледзець усе яе збудаванні. 
Вядома ж, афіцэры гарнізона i камендант цытадэлі прынялі адпа- 
ведныя захады, каб усё было на найвышэйшым узроўні: салдаты 
ідэальна прыбралі тэрыторыю, будынкі акуратна пафарбавалі. Зда- 
валася, цар будзе задаволены...

Раніцай імператар і асобы, што яго суправаджалі, рушылі ”на 
інспекцыю”. Цар ззяў ад радасці, гледзячы на магутныя сцены, 
фарты і гарматы ў байніцах. Добры настрой быў і ў царскай світы, 
але здарылася непрадбачанае: на зваротным шляху Мікалай на 
пляцы перад адной з казармаў нечакана спыніўся як укапаны:

-  Што гэта такое? -  голасна закрычаў валадар усяе Русі, тыкаю- 
чы наском наглянцаванага бота ў чырвоную цагліну, якая невя- 
дома адкуль тут з’явілася.

Світа панура маўчала, ведалі, што дрэнны настрой цара ім ні- 
чога добрага не абяцаў.

-  ...Цагліна, -  выдавіў нарэшце нехта ціхенька, можа нават не 
спадзеючыся, што імператар пачуе, але той пачуў.

-  Не цагліна, a золата! -  свірэпа сказаў Мікалай I і хутка пакро- 
чыў далей. Світа подбегам кінулася за ім. Нехта з прыбліжаных 
цара таропка загортваў у насоўку цагліну, якая гэтак узлавала 
імператара.

4 лютага 1826 года Мікалай I выдаў указ ”Аб будаўніцтве ў Баб
руйскай крэпасці”. Усімі работамі ў цытадэлі па яе мадэрнізацыі і 
ператварэнні ў палітычную турму па асабістым загадзе цара кіра- 
ваў інжынер генерал-маёр Карл Іванавіч Берг. Ён адначасова з’яў- 
ляўся і камендантам крэпасці.

Будаўніцтва працягвалася. У 1827 годзе быў узведзены сабор 
Аляксандра Неўскага. У заходняй частцы фартэцыі размяшчаліся 
казармы, ва ўсходняй -  склады, артылерыйскі і інжынерныя пар- 
кі. У 1830-ыя гады на вонкавым рове ўзведзены капаніры для флан- 
гавага артылерыйскага і ружэйнага агню.

Цытадэль пачалі абносіць новым поясам фартоў -  асобных ума- 
цаванняў, якія мелі ўласную артылерыю і гарнізон. Такім чынам, 
стваралася больш магутнае абарончае кола, якое ў выпадку вайны 
дазваляла трымаць ворага ўдалечыні ад будынкаў і ўмацаванняў,

размешчаных непасрэдна ў фартэцыі, тым самым засцерагаючы ix 
ад трапнага артылерыйскага агню.

Што датычыцца іншых будынкаў на тэрыторыі крэпасці, то яны 
сфарміравалі чатыры шырокія вуліцы і некалькі завулкаў. Тыя бу- 
дынкі захаваліся і працягваюць здзіўляць жыхароў горада і пры- 
езджых някідкай прыгажосцю і трываласцю. Маладыя дрэўцы, што 
тады яшчэ пасадзілі каля іх, зараз ператварыліся ў магутныя дрэ- 
вы. Выйсці ў горад і ўвайсці можна было праз Слуцкія (паўднёвыя) 
і Мінскія (паўночныя) вароты. Выход да Бярэзіны праходзіў праз 
Усходнія вароты (былая Водная брама). Увесь час карысталіся 
толькі перакіднымі мастамі. У крэпасці панавалі чысціня і парадак.

У пачатку 40-ых гадоў XIX стагоддзя бабруйская цвярдыня ста- 
новіцца адной з лепшых цытадэлей у Еўропе.

Будаўніцтва яе было завершана толькі, калі да ўлады прыйшоў 
Аляксандр II. Для параўнання адзначым, што славутая Брэсцкая 
крэпасць, якая пакрыла сябе бессмяротнай славай у перыяд Вялі- 
кай Айчыннай вайны, ”каштавала” дзяржаве амаль на 3 мільёны 
рублёў менш. Усе будынкі ўзводзіліся з чырвонай цэглы. На сал- 
дацкіх казармах можна было ўбачыць рустоўку, арнаментальныя 
паясы, пілястры і ліштвы. Бастыёны ў плане сегментнай формы з 
двума ярусамі байніц, рытмічна размешчаных на галоўным фаса- 
дзе, знаходзіліся пад аховай таўшчэзных цагляных дахаў. Агром- 
ністыя двух’ярусныя капаніры прызначаліся для прыкрыцця равоў 
артылерыйскім агнём. Добра абучаны гарнізон і ўсе непрыступныя 
збудаванні складалі грозную сілу ў свой час. Але толькі ў свой час, 
а ён вельмі хутка і непрыкметна прайшоў...

Крымская война 1853-1856 гадоў, гераічная абарона Севасто- 
паля яскрава паказалі, што ваенная тэхніка ў сваім развіцці зрабі- 
ла значны крок наперад. Ужо ні адна з існуючых крэпасцей не ма- 
гла лічыцца дастаткова сучаснай і непаражальнай. Са з’яўленнем 
наразной артылерыі вораг, падышоўшы да знешніх валоў любой 
крэпасці, меў магчымасць паражаць не толькі асобныя ўмацаванні, 
але і цэнтр цытадэлі, таму што наразныя гарматы сталі страляць 
значна далей і дакладней, чым гладкаствольныя. Не заставалася 
нічога іншага, як высунуць наперад новае абарончае кола.

У крэпасці зноў распачаліся будаўнічыя работы, але ў хуткім 
часе былі спынены, бо стала зразумела, што гэта не выратуе цыта- 
дэль. Узнікла яшчэ адна акалічнасць, якая канчаткова вырашыла 
лёс каменных гмахаў, -  дальнабойная артылерыя.

Калі ў зусім яшчэ недалёкім мінулым адна такая фартэцыя 
з моцным гарнізонам магла стрымаць значную частку сіл непрыя- 
целя і той, баючыся рашучых дзеянняў з боку асаджаных у сябе ў 
тыле, вымушаны быў пасля працяглай асады браць каменную

Адзін з найбольш ацалелых крапасных фартоў

цвярдыню штурмам ці блакіраваць яе значнымі сіламі, то цяпер 
крэпасці не маглі ўжо служыць значнымі перашкодамі для насту- 
паючых войскаў.

У 1868 годзе Бабруйскую цытадэль перавялі з першага класа 
абароназдольнасці ў другі, таму што яна знаходзілася ў тыле, да
лёка ад заходніх граніц дзяржавы, у 1886 годзе -  ператворана ў крэ- 
пасць-склад, a ў 1897-ым -  ліквідавана ўвогуле як стратэгічная 
адзінка.

У 1873 годзе праз Бабруйск пралягла лінія Лібава-Роменскай 
чыгункі, якая прайшла праз тэрыторыю крэпасці, падзяліўшы яе 
на дзве часткі. 3 90-ых гадоў XIX стагоддзя Бабруйская крэпасць 
паступова разбуралася.

Аднак жыццё ў ёй ішло сваім ходам. У 1892 годзе з Каўказскай 
ваеннай акругі ў раён Бабруйска-Гомеля была перакінута 40-ая пя- 
хотная дывізія, якая складалася з 175-га Імярэцінскага і 158-га Ку- 
таіскага палкоў. Абодва размясціліся ў Бабруйску: Імярэцінскі ў 
крэпасці, а для Кутаіскага палка паміж Мінскім фарштатам горада 
і другім і трэцім бастыёнамі крэпасці спецыяльна пабудавалі ка
зармы.



З’яўленне такога значнага гарнізона ў горадзе вельмі моцна 
спрыяла развіццю Бабруйска. Назіраўся ў пэўным сэнсе будаўнічы 
бум. На рацэ Бярэзіне пачалося ўзвядзенне новай пераправы. Ста
рая, што знаходзілася насупраць цытадэлі, была перададзена ў 
падпарадкаванне Міністэрства шляхоў зносін. У горадзе ставілі 
шматпавярховыя дамы, што раней забаранялася спецыяльнай ін- 
струкцыяй, якая прадугледжвала добрыя ўмовы абстрэлу з крапа- 
сных сцен, a высокія будынкі маглі перашкаджаць гэтаму.

У крэпасці да пачатку 1915 года знаходзіўся перадавы артыле- 
рыйскі запас 1-ай і 2-ой армій Заходняга фронту і буйны артылерый- 
скі склад Віленскай, a потым Мінскай вайсковай акруг.

На аснове кадраў артылерыйскага склада ў чэрвені-верасні 
1914 года сфарміравалі і накіравалі на фронт вялікую колькасць 
артылерыйскіх паркаў. Увогуле на базе гарнізона крэпасці на пра- 
цягу вайны была створана вялікая колькасць вайсковых падраз- 
дзяленняў, у ліку якіх другачарговая пяхотная дывізія (палкі Баб- 
руйскі, Рагачоўскі і інш.), якая потым мужна змагалася з немцамі 
ля возера Нарач і ў іншых мясцінах. Мала хто з салдатаў гэтых пал- 
коў вярнуўся дамоў. Амаль усе загінулі на франтах імперыялістыч- 
най вайны...

БАБРУЙСКІ ПЛАН ДЗЕКАБРЫСТАЎ

Пасля вайны 1812 года перадавыя людзі Расіі пачыналі ўсё 
больш разумець, што патрэбны карэнныя змены ў дзяржаўным 
ладзе краіны, накіраваныя на тое, каб палепшыць становішча пад- 
нявольных сялянскіх мае. Часта ўспыхвалі стыхійныя паўстанні і 
бунты ў ваенных пасяленнях. Адно з першых выступленняў суп- 
раць дэспатычных парадкаў, існаваўшых у арміі, адбылося ў 1820 го
дзе ў пецярбургскім Сямёнаўскім палку. Яго жорстка падавілі. 
Полк расфарміравалі, a ўдзельнікаў разаслалі з мэтай дысцыплі- 
нарнага пакарання па крэпасцях-турмах, у тым ліку і ў Бабруйскую.

У 1820-1823 гадах у Мінску, Віцебску, Бабруйску, Магілёве слу- 
жылі ў армейскіх падраздзяленнях арганізатары і кіраўнікі дзекаб- 
рысцкага руху, члены тайных таварыстваў. У 9-ай пяхотнай дыві- 
зіі, раскватараванай у Бабруйску, знаходзіліся кіраўнікі ”Паўднёва- 
га таварыства” С. І. Мураўёў-Апостал і М. П. Бястужаў-Румін і нека- 
торыя члены гэтай арганізацыі. Яны займалі даволі значныя паса- 
ды: В. К. Тызенгаўзен -  камандзір Палтаўскага палка, Î. С. Павала- 
Швяйкоўскі -  камандзір Смаленскага палка, В. С. Нораў -  каман- 
дзір 18-га Егерскага палка. Былыя афіцэры-сямёнаўцы і іх новыя 
сябры распрацавалі некалькі праектаў звяржэння царскага дэспа- 
тызму. Адзін з іх вядомы ў гісторыі як ”Бабруйскі план”.



В. К. Тыэенгаўзен

У 1823 годзе ў 1-ую армію меў намер прыехаць Аляксандр I. 
Змоўшчыкі вырашылі арыштаваць цара, яго світу і камандны састаў 
арміі. Адначасова павінны былі выступіць "Паўднёвае таварыства” 
на чале з П. Î. Пестэлем на Украіне і "Паўночнае таварыства” ў Пе- 
цярбургу. Меркавалася, што пасля арышту цара 1-ая армія злучыц- 
ца з 2-ой і абедзве яны рушаць на Маскву, ”уцягваючы за сабою ўсе 
войскі, якія будуць сустракацца па дарозе”. Потым збіраліся аб’я- 
віць аб эвяржэнні самадзяржаўя і стварэнні Часовага рэвалюцый- 
нага ўрада, устанаўленні ў Расіі буржуазна-дэмакратычнай рэспуб- 
лікі.

Такая агульная задача стаяла перад будучымі дзекабрыстамі. 
Тэты план неаднаразова разглядаўся на нарадах у Бабруйску і на 
іх з’ездзе ў Кіеве ў студзені 1823 года.



Трэба адзначыць, што паміж удзельнікамі нарад не было адзін- 
ства поглядаў па многіх важных тактычных пытаннях. У тым, што 
дзяржаўны пераварот павінен насіць характар ваеннай рэвалюцыі, 
было дасягнута поўнае адзінства. Аднак большасць членаў ”Паў- 
днёвага таварыства” на чале з П. І. Пестэлем рашыла, што выступ
ление трэба пачынаць у Пецярбургу, дзе сканцэнтравана ўся вяр- 
хоўная ўлада дзяржавы, а выступление на перыферыі павінна на- 
сіць дапаможны характар. С. І. Мураўёў-Апостал i М. П. Бястужаў- 
Румін адстойвалі думку, што выступление неабавязкова пачынаць 
у цэнтры, асабліва цяпер, калі цар прыязджае ў Бабруйск.

Адмова ад Бабруйскага плана (І. Дз. Якушкін, напрыклад, ад- 
носна яго заявіў, што ”...час палітычнага пераўтварэння ў Расіі 
яшчэ не насту паў”) прымусіла кіраўнікоў ”Паўднёвага таварыст
ва” ўшчыльную заняцца распрацоўкай і вырашэннем шэрагу скла- 
даных тактычных пытанняў будучага паўстання -  каардынацыі і 
адзінства дзеянняў тайных таварыстваў і адначасовага выступлен
ия як на перыферыі, так і ў цэнтры. С. І. Мураўёў-Апостал, М. П. Бя- 
стужаў-Румін пачалі займацца пытаннямі тактыкі ”ваеинага Уда
ру”, агітацыяй сярод салдат і іх падрыхтоўкай да паўстання.

Да нядаўняга часу ў савецкай гістарычнай навуцы было пры- 
нята лічыць, што адной з вырашальных прычын адмовы ад здзяй- 
снення ”Бабруйскага плана” была не толькі нязгода з ім П. І. Пес- 
тэля, але і тое, што цар не прыязджаў для агляду войскаў у Баб
руйск. Аднак, як устаноўлена, Аляксандр I быў у Бабруйскай крэ- 
пасці і правёў агляд. Аб гэтым сведчыць загад начальніка галоў- 
нага штаба 1-ай арміі генерала Дзібіча ад 13 верасня 1823 года аб 
выніках агляду войск 1-ай i 2-ой армій, што адбыўся днём раней. 
У загадзе адзначаецца, што імператар застаўся задаволены і выка- 
заў сваю прыхільнасць начальніцкім асобам.

Асноўнымі прычынамі таго, што дзекабрысты тады не выступі- 
лі, як бачна з паказанняў іх саміх на следстве, з’явілася недастат- 
ковасць сродкаў і адсутнасць згоды паміж удзельнікамі змовы. 
Хаця трэба адзначыць, што былі ў плана не толькі недахопы, але 
і моцныя бакі таксама. Адзін з іх -  тое, што войскі, якія размяшча- 
ліся ў Бабруйскай крэпасці, падчас мяркуемага царскага агляду, 
знаходзіліся пад непасрэднай уладай камандзіраў палкоў -  чле- 
наў ”Паўднёвага таварыства”.

Нешматлікасць змоўшчыкаў, недахоп часу для стварэння ста- 
ранна падрыхтаванага плана, а таксама для здзяйснення задума- 
нага, бо 9-ая дывізія знаходзілася ў Бабруйску на работах толькі 
летам, паўплывалі на тое, што ад праекта адмовіліся ў самы апош- 
ні момант.

Пасля гэтага прапагандысцкая і агітацыйная работа ў крэпасці



М. П. Бястужаў-Румін

не замерла, а, наадварот, ажывілася. Праводзячы ў салдацкія ма- 
сы свае ідэі, будучыя дзекабрысты ўлічвалі рост незадаволенасці 
сялян узмацненнем прыгону і зацікаўленасць простых людзей у 
яго хутчэйшай адмене. За кошт перадавых афіцэраў, што служылі 
ў Бабруйскай крэпасці, павялічыўся колькасны склад "Паўднёва- 
га таварыства”. Змоўшчыкі з 9-ай пяхотнай дывізіі у агітацыйных 
мэтах стварылі нават некалькі рэвалюцыйных песень.

Ужо пасля падзей на Сенацкай плошчы на Украіне паўстаў



С. І. Мураўёў-Апостал

пад кіраўніцтвам С. І. Мураўёва-Апостала Чарнігаўскі полк. Аднак 
і гэта выступление поспеху не мела.

Калі ў Бабруйску даведаліся аб мецяжу чарнігаўцаў, то тут у 
Палтаўскім палку афіцэры С. І Трусаў і E. М. Троцкі заклікалі сал- 
дат падрымаць іх. Гэта адбылося пры наступных абставінах. У лю
тым 1826 года падпалкоўнік Лявіцкі-Лазніцкі, які прыняў каман- 
даванне палком пасля арышту В. К. Тызенгаўзена, рабіў агляд. 
Пасля яго заканчэння прапаршчык С. І. Трусаў выбег наперад з 
аголенай шпагай і крыкнуў салдатам: ”Рабяты! Кідайцеся ў штыкі, 
знойдзем вольнасць і незалежнасць ні ад каго, у нас гасудар не 
ёсць гасудар Мікалай Паўлавіч, a тыран!”. Афіцэра схапілі не адра- 
зу, ён не толькі сказаў усё, што хацеў, але паспеў падбегчы да 
яшчэ аднаго ўзвода, дзе паўтарыў сваю адозву. Таму, хто паспра-



баваў яго спыніць, прыгразіў аголенай шпагай. Па загаду палкоў- 
ніка Лявіцкага-Лазніцкага Трусава схапілі і адвялі на крапасную 
гауптвахту. Разам з ім быў арыштаваны і паручнікЕ. М. Троцкі, які 
таксама агітаваў салдат на выступление.

Паводле прыгавору суда над галавою Трусава пераламалі шпа
гу, яго пазбавілі ўсіх чыноў і дваранства, закавалі ў кайданы і накі- 
равалі ў Бабруйскую крэпасць на катаржныя работы навечна. Ра
зам з Трусавым адбываў пакаранне і E. М. Троцкі.

Перад адпраўкай у Сібір усіх дзекабрыстаў размеркавалі на 
першы час дробнымі групамі па розных дзяржаўных турмах: у Шлі- 
сельбургу, Дынабургу, Кексгольме, Свеабаргу, Бабруйску. На ка
таржныя работы ў самой Бабруйскай крэпасці былі асуджаны пра- 
паршчык Е. Апостал-Кегач і падпаручнік В. Н. Рыбакоўскі. Абодва 
яны прымалі актыўны ўдзел у выступленні Чарнігаўскага палка. 
Тут жа знаходзіліся пэўны час паручнік Кірасірскага палка 
М. М. Булгарын і падпалкоўнік A. М. Гвоздзеў. Апошняга вызвалі- 
лі з Бабруйскай крэпасці 10 мая 1827 года. Некалькі гадоў адбываў 
пакаранне ў цытадэлі мічман Гвардзейскага экіпажа В. А. Дзіваў, 
які быў асуджаны на вечныя катаржныя работы за выступление на 
Сенацкай плошчы. Вядома, што ён знаходзіўся ў крэпасці з 1827 па 
1835 год. Менавіта тут сядзеў і свяшчэннік Чарнігаўскага палка 
Дз. Ф. Кейзер, які чытаў салдатам рэвалюцыйны ”Катэхізіс” 
С. І. Мураўёва-Апостала, за што і трапіў у арыштанцкую роту на не- 
калькі гадоў.

Некаторыя дзекабрысты толькі часова знаходзіліся ў крэпасці, 
a потым былі пераведзены ў іншыя мясціны -  хто ў руднікі, хто на 
вольнае пасяленне, а хто на Каўказ, у раён баявых дзеянняў 
(І. С. Павала-Швяйкоўскі, І. Г. Бурцаў).

Іван Сямёнавіч Павала-Швяйкоўскі (1787-1845), член ”Паўднё- 
вага таварыства”. Нарадзіўся ў Бабруйску. Дом, дзе жыла яго 
сям’я, да гэтага часу захаваўся па вуліцы Кірава. Выхоўваўся ў Мас- 
коўскім універсітэцкім пансіёне. Служыў у гвардыі, удзельнічаў у 
вайне 1812 года. У 1816 годзе атрымаў чын палкоўніка, з 1821 года 
камандзір Аляксапольскага палка. Потым яго адхілілі ад каман- 
давання гэтым палком і перавялі ў Саратаўскі полк. У 1825 годзе 
ўвогуле пазбавілі звання камандзіра палка, пасля чаго ён пера- 
ехаў дамоў у Бабруйск. Сюды да яго прыязджалі многія сябры па 
рэвалюцыйным руху. І. С. Павала-Швяйкоўскі актыўна прапаганда- 
ваў усталяванне ў краіне рэспубліканскага ладу, заклікаў да ад- 
крытага і неадкладнага выступления супраць царызму.

Пасля падаўлення паўстання Іван Сямёнавіч быў пазбаўлены 
ўсіх званняў і прывілей, а таксама дваранства. Спачатку сядзеў у 
казематах Бабруйскай крэпасці, потым навечна быў сасланы на

катаргу ў Нерчынскі руднік. У 1839 годзе выйшаў на вольнае па- 
сяленне і памёр у Сібіры ў 1845 годзе.

Да адпраўкі на Каўказ на крапасных работах у Бабруйскай крэ- 
пасці знаходзіўся і былы палкоўнік І. Г. Бурцаў. Гэта быў выдатны 
ваенны стратэг і тактык. Менавіта ён з’яўляўся непасрэдным кі- 
раўніком інжынерных работ на лініі абароны супраць горцаў. 
І. Г. Бурцаў у простым салдацкім шынялі заўсёды прысутнічаў на 
пасяджэннях ваеннага совета ў галоўнакамандуючага. A пазней 
слава былога палкоўніка і іншых таленавітых дзекабрыстаў, якія 
ў той час знаходзіліся на Каўказе, была прыпісана генералу 
І. Ф. Паскевічу.



Жорстка расправіўся Мікалай I і з палкоўнікам В. С. Норавым, 
якога ведаў яшчэ з дзяцінства і якому ў свой час у многім зайздро- 
сціў. Васіль Сяргеевіч Нораў (1793-1853) вучыўся ў Пажаскім кор
пусе. Удзельнічаў з гвардыяй у вайне 1812 года. Быў паранены ў 
бітве пад Кульмам у 1813 годзе. У тайным ”Паўднёвым таварыст- 
ве” з 1818 года, з’яўляўся адным з яго ініцыятараў. Удзельнічаў 
амаль ва ўсіх нарадах гэтага таварыства.

Вядомы такі выпадак. Убачыўшы перад сабою на допыце пал- 
коўніка Норава, цар радасна сказаў: ”Я ведаў наперад, што ты, раз- 
бойнік, будзеш тут!” Ён пачаў брыдка лаяцца. В. С. Нораў слухаў, 
быццам бы абыякава, a калі Мікалай I скончыў, прамовіў: ”Нут-ка 
яшчэ, прыгожа, што ж Вы сталі?” Цар выйшаў з раўнавагі і закры- 
чаў: ”Вяровак, звязаць яго!”. Камандзір гвардзейскага корпуса 
Воінаў, які прысутнічаў пры гэтай сцэне, не ўтрымаўся і, выводзя- 
чы В. С. Норава, сказаў: ”Прабачце, гасудар, але тут не халодная!”.

Пад прымусам Мікалая I Вярхоўны суд аднёс В. С. Норава да 
дзяржаўных злачынцаў другога разраду, якія, згодна ўказу ад 
23 красавіка 1753 года, асуджаліся на палітычную смерць, г. зн. у 
час пакарання павінны былі сімвалічна пакласці на плаху галаву, 
а потым ссылаліся на ўсё жыццё на катаргу. Цар трымаў В. С. Но
рава ў розных крэпасцях Расіі, a ў 1829 годзе ён быў накіраваны ў 
арыштанцкія роты, якія знаходзіліся ў Бабруйскай крэпасці. Тут 
дзяржаўны злачынца прабыў восем гадоў, пасля чаго трапіў на 
Каўказ.

Трапіў у крэпасць і М. А. Бадзіска, удзельнік паўстання на Се- 
нацкай плошчы. Правёў ён тут на ”крапасных работах” пяць га- 
доў.

Міхаіл Андрэевіч Бадзіска нарадзіўсяў 1803 годзе ў арлоўскім 
маёнтку бацькі. Тут прайшло яго дзяцінства. У 1820 годзе закон - 
чыў Марскі кадэцкі корпус і паступіў на службу ў Гвардзейскі экі- 
паж. 3 1823 года, застаючыся ў ім, займаў пасаду ад’ютанта началь- 
ніка Марскога штаба.

У Гвардзейскім экіпажы, як і ў іншых гвардзейскіх падраздзя- 
леннях, у першай палове 1820-ых гадоў былі распаўсюджаны свабо- 
далюбівыя настроі. На гэтай аснове Бадзіска зблізіўся з мічманамі 
Гвардзейскага экіпажа братамі Аляксандрам і Пятром Бяляевымі 
і Васілём Дзівавым.

У тэты час Аляксандр Бяляеў і яго сябар і аднадумец лейтэ- 
нант экіпажа А. П. Арбузаў вырашылі заснаваць тайнае таварыства. 
Ядро гэтай маленькай арганізацыі складалі А.П. Арбузаў, А. П. Бя- 
ляеў, П. П. Бяляеў і В. А. Дзіваў, да якіх паступова далучаліся ма- 
ладыя афіцэры экіпажа, і невыпадкова адным з першых -  іх сябар 
мічман Міхаіл Бадзіска.

Афіцэры Гвардзейскага экіпажа ”падбухторвалі” матросаў, 
самастойна распрацоўвалі планы паўстання і захопу Сената. Су- 
вязь ”Таварыства Гвардзейскага экіпажа” з дзекабрыстамі ўстана- 
вілася толькі ў пачатку снежня 1825 года, калі А. П. Арбузаў быў 
прыняты ў ”Паўночнае таварыства”.

14 снежня 1825 года Гвардзейскі флоцкі экіпаж, якім кіравалі 
А. П. Арбузаў і М.А. Бястужаў, выйшаў на Сенацкую плошчу амаль 
у поўным складзе. У гэтым была немалая заслуга мічмана М. А. Ба- 
дзіскі, які ўгаворваў матросаў не прысягаць Мікалаю I.

15 снежня 1825 года M. A. Бадзіску арыштавалі. Вярхоўны кры- 
мінальны суд аднёс яго да дзяржаўных злачынцаў пятага разраду

і прысудзіў да пазбаўлення чыну, дваранства і ссылкі на катарж- 
ныя работы тэрмінам на дзесяць гадоў, а потым на пасяленне. Але 
цар загадаў адправіць яго ў ”крапасную работу”.

21 ліпеня 1826 года, праз некалькі дзен пасля цырымоніі раз- 
жалавання, М. А. Бадзіска разам з членам ”Таварыства злучаных 
славян” I. П. Берсцелем быў накіраваны ў Бабруйскую крэгтасць.

Пасля бесчалавечнага рэжыму Аляксееўскага равеліна, паўга- 
давога адзіночнага зняволення, знаходжанне ў Бабруйску спачат- 
ку здавалася перадышкай. Кайданы былі лягчэйшымі, камера 
большай, зручнейшай, святлейшай i сушэйшай, чым у Петрапаў- 
лаўскай. Вязняў не аддзялялі, і яны маглі нагаварыцца, нагля- 
дзецца ўдосталь адзін на другога. Работа была параўнальна лёг
кая.

Але здароўе Міхаіла Андрэевіча моцна падарвалася, калі ён 
знаходзіўся ў казематах Петрапаўлаўкі. Раны ад кайданоў на на- 
гах не зажывалі, рэўматычныя болі працягваліся.

Неўзабаве становішча зняволеных рэзка змянілася. У крэ- 
пасць быў прызначаны іншы камендант -  Берг, ”крывавы камен
дант”, аб ім мы раскажам крыху ніжэй. Д л я  арыштантаў пачалася 
сапраўдная катарга. У се льготы былі адменены, пагоршылася хар- 
чаванне, абыходжанне аховы стала невыносна грубым і зневажаль- 
ным. Вязняў прымушалі глыбокай восенню вычышчаць глей з кра- 
пасных равоў, стоячы ў ледзяной вадзе часам па пояс. І гэта ўсё 
рабілася ў кайданах. Пачасціліся хваробы сярод зняволеных, a ў 
Міхаіла Андрэевіча адкрыліся старыя раны, стан быў вельмі цяжкі. 
3 яго знялі кайданы і на некалькі месяцаў паклалі ў лазарэт.

У 1831 годзе M. A. Бадзіску залічылі радавым на вайсковую 
службу. Прайшло шэсць доўгіх гадоў да таго часу, пакуль ён атры- 
маў першы афіцэрскі чын. У 1838 годзе былы дзекабрыст выхо- 
дзіць у адстаўку і едзе ў сяло Сакоўніна, што на Тульшчыне. Апо- 
шнія трыццаць гадоў свайго жыцця Міхаіл Андрэевіч прысвяціў 
паляпшэнню матэрыяльных умоў жыцця сялян і іх асвеце. Памёр 
28 чэрвеня 1867 года. Пахаваны ў маёнтку Багародзіцкі Жадом. 
Мясцовыя сяляне доўга памяталі М. А. Бадзіску і пры ўпамінанні 
імя яго здымалі шапкі і гаварылі: ”Справядлівы быў чалавек, ні- 
кога не пакрыўдзіў!”.

Непасрэдна з Бабруйскай крэпасцю і Бабруйшчынай звязана 
дзейнасць яшчэ аднаго дзекабрыста Міхаіла Іванавіча Пушчына, 
брата І. І. Пушчына -  лепшага сябра A. С. Пушкіна. Яго бацька меў 
маёнтак у Парычах Бабруйскага павета. Ваенную службу Міхаіл 
Іванавіч пачаў у 1816 годзе, пасля заканчэння кадэцкага корпуса. 
Актыўна ўдзельнічаў у руху дзекабрыстаў. Паводле прыгавору 
суда ў ліпені 1826 года пазбаўлены капітанскага звання і дваран-

ства, разжалаваны ў салдаты і сасланы ў Краснаярскі край. У 1831 
годзе быў спісаны з арміі. У 1856 годзе вызвалены ад нагляду палі- 
цыі і жыў у маёнтку Парычы. У маі 1865 года Міхаіла Іванавіча пры- 
значылі камендантам Бабруйскай крэпасці, калі ён меў ужо 65 га- 
доў. Жонка яго Марыя Якаўлеўна займалася асветніцкай дзейна- 
сцю, яна заснавала ў Парычах народнае вучылішча.

Такім чынам, падводзячы вынікі нашым разважанням аб зна- 
ходжанні дзекабрыстаў у Бабруйскай крэпасці, трэба адзначыць -  
на першым этапе змоўшчыкі надавалі вялікае значэнне задумана- 
му ’Ъабруйскаму плану”, а пасля адмовы ад яго, тым не менш, 
спадзяваліся менавіта з Бабруйскай крэпасці пачаць свой пера- 
можны паход на Маскву, далучаючы па дарозе войскі з іншых гар- 
нізонаў. Пасля паражэння паўстання на Сенацкай плошчы крэ- 
пасць стала турмой для людзей, якія цаною свайго жыцця імкну- 
ліся даць палёгку мільёнам суайчыннікаў.

ТАЯМНІЧАЯ ЗМОВА Ў КРЭПАСЦІ

Вядома, што цары шырока выкарыстоўвалі крэпасці ў якасці 
турмаў для асабліва небяспечных злачынцаў. Некаторыя цытадэ- 
лі ўвогуле былі прызначаны толькі для гэтай мэты, напрыклад Пет- 
рапаўлаўская і Шлісельбургская. Не пазбегла такога лёсу і Бабруй- 
ская крэпасць, нягледзячы на тое, што яна ўсё яшчэ заставалася 
магутнай цытадэллю першага разраду (дакладней трэба гаварыць 
першага класа, менавіта так у дакументах пісалі ваенныя спецыя- 
лісты).

У перыяд будаўніцтва крэпасці арыштанты, якія ў ёй знаходзі- 
ліся, служылі ў якасці самай таннай рабочай сілы. Колькасць іх у 
розны час была неаднолькавай. У 1820 годзе, напрыклад, 350 чала- 
век. На ix харчаванне тады патрачана 8750 рублёў, г. зн. менш чым 
сем капеек на адну асобу ў дзень. У 1823 годзе колькасць арыштан- 
таў дасягнула 622 чалавек. "Вечных” -  68, ”ваенначасовых” -  76, 
”валацуг” -  528. У 1825 годзе агульная колькасць іх некалькі па- 
меншылася i склала 498 чалавек.

Мяркуючы па пункце 9 прадпісання № 36 ад 2 снежня 1830 года 
генерал-інспектара па інжынернай частцы, у крэпасці знаходзілі- 
ся важныя зняволеныя, бо ў Пецярбургу не толькі ведалі пра ix 
існаванне, але нават удакладнялі, каб трымалі іх толькі ва ўмаца- 
ванні ”Фрыдрых Вільгельм” -  самым страшным ва ўсёй цытадэлі. 
Як мы мяркуем, асабліва небяспечных злачынцаў трымалі ў капа- 
нірах самога форта, астатніх -  у прыбярэжным люнеце.

Паўстанне 1830-1831 гадоў вельмі ўстрывожыла Мікалая I. 
Урад тэрмінова прыняў шэраг мер, скіраваных на тое, каб прывесці

ўсе крэпасці-турмы у абарончы стан. Не абышло гэтае хваляванне 
і Бабруйскую. Прагледжаныя намі дакументы i рапарты камен- 
данта генерал-маёра Берга сведчаць пра тое, што ён скрупулёзна 
сачыў за тым, каб былі выкананы загады ”зверху”. Нават на выпа- 
дак адбіцця атак ”мяцежнікаў” на верках было прыведзена у бая- 
вую гатоўнасць 14б гармат. Яшчэ прадпісвалася на сёмым паліго- 
не, дзе вал быў пракапаны для часовага праезду, закрыць яго палі- 
садамі і бар’ернымі варотамі і ў рове гэтага палігона пабудаваць^ 
палісадны кофр для гарызантальнага агню, бо казематы ў флан
ках умацавання не адпавядалі нормам.

У час падаўлення паўстання і асабліва пасля яго крэпасць слу
жила месцам зняволення захопленных у баях яго ўдзельнікаў i 
асоб, якія спачувалі ім ці падазраваліся ў сувязях. У 2-ім томе вя- 
домай працы прафесара Гернета ’Тісторыя царскай турмы” згадва- 
юцца, у прыватнасці, такія арыштанты, як ”тайны дзяржаўны зла- 
чынца” Лукашынскі, які потым правёў трыццаць восем гадоў у Шлі- 
сельбургскай крэпасці, узяты ў палон польскі капітан Барткевіч, 
шляхціц Шыкер, ураджэнец Вільні Жуба і многія іншыя.

У 1831 годзе крэпасць папоўнілася новымі дзяржаўнымі зла- 
чынцамі і ”падазронымі” элементамі, асуджанымі за антыдзяржаў- 
ную прапаганду. Гэтымі вязнямі з’яўляліся члены гуртка М. П. 
Сумбурава. Гурток існаваў у сценах Маскоўскага універсітэта з 
1827 года. Яго ўдзельнікі ставілі перад сабою грандыёзную мэту -  
увядзенне ў Расіі канстытуцыйнага ладу шляхам народнага паў- 
стання. Маладыя людзі, якія трапілі за свае погляды ў Бабруйскую 
крэпасць, нават тут не сядзелі без справы i пры першай жа магчы- 
масці спрабавалі агітаваць салдатаў, вязняў, цывільных, што часта 
бывалі ў раёне ўмацаванняў.

Але, мабыць, самай таямнічай старонкай у гісторыі Бабруйскай 
крэпасці да гэтага часу з’яўляецца раскрытая змова двараніна 
Ашмянскага павета Антона Жабы, бабруйскага гараднічага Восіпа 
Кабылінскага, калежскага сакратара Лапіцкага і вольнапракты- 
куючага доктара Канстанціна Гурына. Справа заключалася вось 
у чым. У той час у Бабруйскай цытадэлі знаходзілася даволі шмат 
палонных польскіх салдат і афіцэраў. Памешчык Антон Жаба, які 
жадаў змянення існуючых парадкаў у Беларусі і Польшчы, выра- 
шыў арганізаваць захоп крэпасці* каб потым тут стварыць апорны 
пункт паўстанцаў. Ён горача ўзяўся за здзяйсненне задуманага. 
Да сваёй таямніцы ён далучыў, як яму здавалася, надзейных лю- 
дзей: брата сваёй жонкі гараднічага Восіпа Кабылінскага, калеж
скага сакратара Лапіцкага і медыка Гурына. 3 імі А. Жаба марыў 
узняць на выступление польскіх афіцэраў, a тыя, маўляў, павя- 
дуць за сабою палонных салдат. Разам збярэцца вялікая сіла, якая

будзе ўзмоцнена за кошт дзеючых супраць царскіх войскаў у раёне 
Вільні польскіх паўстанцаў пад кіраўніцтвам генерала Гельгута.

Спачатку ўсё ішло вельмі добра. Адчуваецца, што Антон Жаба 
дасканала ведаў сітуацыю, што склалася на той час у краіне. У яго 
было вельмі многа знаёмых як на тэрыторыі Беларусі, так і ў Поль- 
шчы, сярод памешчыкаў, якія прытрымліваліся нейтральнай пазі- 
цыі ў палітыцы, і сярод паўстанцаў. Трапіўшы ў Бабруйск, дзе гас- 
цявала ў свайго брата яго цяжарная жонка Анэля, А. Жаба, магчы- 
ма, упершыню па-сапраўднаму ацаніў, прыкінуў на што маглі б 
спатрэбіцца магутныя сцены і фарты Бабруйскай крэпасці ў той 
няроўнай барацьбе, якую вёў народ супраць царызму. A размаўля- 
ючы з бабруйскім гараднічым, a можа, і з кім-небудзь з афіцэраў 
гарнізона, ён зразумеў, што палонныя па-ранейшаму з нянавісцю 
адносяцца да царскай улады і гатовыя ў любы момант выступіць 
супраць яе. Да таго ж гарнізон у крэпасці быў нешматлікі і тэта не 
з’яўлялася таямніцай. Заручыўшыся падтрымкай вышэйпералі- 
чаных асоб, А. Жаба вырашае дзейнічаць больш актыўна, імкнучы- 
ся фарсіраваць падзеі. Магчыма, да яго дайшлі звесткі і пра паў- 
станне, што мелася адбыцца сярод гэтых палонных яшчэ па дарозе 
ў Бабруйскую крэпасць, але не адбылося, бо тады знайшоўся здрад- 
нік, які раскрыў канвою планы сваіх сяброў. Можна дапусціць, што 
А. Жабе перадалі прозвішчы найбольш актыўных людзей, якія 
збіраліся ўзбунтаваць салдат, і таму ён дзейнічаў амаль у адкры- 
тую. Нам зараз пакуль невядома, чаму за Антонам Жабаю сачылі 
і чаму былы партупей-юнкер гэтак хутка даверыўся палоннаму афі- 
цэру Міхалу Сакоўскаму, што гэтак жа хутка (пасля першай суст- 
рэчы) выдаў яго каменданту крэпасці. Для большай пераканаўча- 
сці звернемся да архіўных матэрыялаў (а яны па гэтай судовай 
справе захаваліся амаль што цалкам).

Чытаючы запыленыя старонкі ”Судовай справы Ашмянскага 
двараніна Антона Жабы”, здзіўляешся,' чаму так наіўна і адкрыта 
дзейнічаў змоўшчык. Калі спачатку ён паспрабаваў яшчэ хоць не- 
як прыкрыцца за выдуманым прозвішчам Пянткоўскі, то потым 
папрасіў у Сакоўскага прабачэння за гэтую хлусню. Ведаў бы, чым 
можа скончыцца ягоная даверлівасць, можа, і не рабіў бы такіх 
грубых памылак. Яшчэ да яго арышту камендантам Бабруйскай 
крэпасці Бергам было вылучана некалькі афіцэраў для нагляду за 
крамольнай асобай і для яе затрымання, калі будзе ў тым неабход- 
насць. Усе яны пазней склалі дакладныя запіскі, якія яскрава 
сведчылі пра сустрэчы і намаганні ашмянскага памешчыка.

A адбывалася ўсё вось як. У данясенні падпалкоўніка Пушка- 
рова, які займаў тады пасаду плац-маёра Бабруйскай крэпасці, 
справа апісана ў храналагічнай паслядоўнасці.

Раніцай 6 ліпеня 1831 года палонны маёр Міхал Сакоўскі папра- 
сіўся ў касцёл і атрымаў на гэта дазвол. Там нейкі памешчык, яму 
ўвогуле незнаемы, спытаў у яго, ці не палкоўнік ён Карыцкі (су- 
стракаецца і прозвішча Красіцкі). Маёр адказаў адмоўна. Потым 
той незнаемы памешчык сказаў на адыход, што, маўляў, будзыде 
спакойныя і радуйцеся: войскі расійскія разбіты пад Вільняй.

У другі прыход палоннага маёра ў касцёл той жа самы паме
шчык, падышоўшы да яго, спытаўся, масон ён ці не. Калі атрымаў 
станоўчы адказ з паказам знака, тады і сам, выняўшы з бакавой 
кішэні масонскі знак, пачаў клясціся, што мае жаданне аднавіць 
любімую Айчыну сваю Польшчу і вызваліць усіх польскіх палонных 
з крэпасці. На той час у касцёле ўжо знаходзіўся пасланы для на- 
зірання за дзеяннямі падазронай асобы капітан A. Каханоўскі.

А. Жаба яшчэ гаварыў, што ўжо ўзяў у Магілёўскай, Віцебскай 
і Кіеўскай губернях ад некаторых памешчыкаў падпіскі, дзе яны 
запэўнівалі яго ў сваім жаданні ўдзельнічаць у паўстанні. Потым 
Антон Жаба прапанаваў Міхалу Сакоўскаму наступнае: перш за 
ўсё трэба ў крэпасці атруціць ядам плац-маёра падпалкоўніка Пуш- 
карова, каб не мог перашкодзіць плануемаму выступлению. Пасля 
гэтага хоць і заступіць хто-небудзь на плац-маёрскае месца, то ад- 
разу не здолее прадугледзець усіх тых перасцярог, якія назіраліся 
ў крэпасці пры падпалкоўніку Пушкарове.

Падзяліўся Антон Жаба і сваёй думкаю наконт таго, што жадае 
ўзяць хоць ад трох палонных старшых афіцэраў пасведчанне аб 
тым, што ён сапраўды быў у Бабруйску, размаўляў з імі і дамовіўся 
аб сумесным выступлений Потым паедзе пад Вільню, да польскага 
генерала Гельгута, у якога выпрасіць моцны атрад войска і, далу- 
чыўшы да яго на зваротным шляху памешчыкаў, аканомаў, шлях- 
ціцаў, сялян, патаемна прабярэцца лясамі і паспрабуе прыступам 
авалодаць Бабруйскай крэпасцю. Ён добра ведаў, што войска цар- 
скага ў ёй, як і ў наваколлі, знаходзіцца мала, а на сапёраў, якія 
складалі асноўную частку гарнізона, каменданту крэпасці надта 
спадзявацца нельга і ў ваенных адносінах паўстанцы іх адолеюць. 
У гэтай справе ім таксама будуць дапамагаць палонныя палякі і 
арыштанты з фартэцыі. Крэпасць меркавалася ператварыць у буй
ны зборны пункт. Калі не авалодаць ёю зараз, то пасля будзе цяж- 
ка штурмаваць, бо ў цытадэлі значна ўзмоцніцца гарнізон. Пасля 
ўзяцця Бабруйскай крэпасці паўстанне павінна было адбыцца на 
Валыні.

Калі маёр Сакоўскі спытаўся прозвішча свайго суразмоўцы, 
той назваўся Пянткоўскім. Але пасля таго як памешчык пайшоў, 
Міхал Сакоўскі звярнуўся да маладога ксяндза, які павінен быў 
ведаць гэтага чалавека. Той адказаў, што гэты пан не Пянткоўскі,

47



сапраўднае імя яго Антон Жаба і ён маршалак Ашмянскага павета 
Віленскай губерні, брат бабруйскага гараднічага.

Пасланыя Бергам афіцэры дзяжурылі не только каля касцёла, 
але i каля магчымых пунктаў з’яўлення А. Жабы, так бы мовіць 
”вялі” свайго паднагляднага, перадаючы адзін аднаму, а той на- 
ват не адчуваў, што за кожным яго крокам пільна сочаць, i працяг- 
ваў актыўна вырашаць свае справы, накіраваныя на авалоданне 
Бабруйскай крэпасцю. Нават не здагадваўся, што бяда ходзіць гэ- 
так блізка...

Свой ад’езд Антон Жаба прызначыў на суботу, усе сакрэтныя 
паперы, якія ўзяў ад палонных афіцэраў, захоўваў у двухдоннай 
скрынцы. Аб гэтым ён таксама расказаў Міхалу Сакоўскаму. Яшчэ 
пайедаміў, што нядаўна быў у Пецярбургу і ў іншых мясцінах Расіі і 
Беларусі. Ведае дакладна, дзе і колькі знаходзіцца расійскага вой
ска. Вось каб толькі атрымаць ад генерала Гельгута жаданы атрад, 
ды зноў вярнуцца ў Бабруйск. Спытаўся ў палоннага, ці не патрэб- 
ны таму грошы. Маёр адказаў, што ў грашах патрэбы не мае, а ка- 
лі пан хоча аказаць яму нейкую дапамогу, то хіба што з бялізны, 
якую А. Жаба і абяцаў даставіць. Таксама гаварыў ён пры сустрэчы 
і пра аднаго вельмі добрага лекара, назваў і яго імя -  вольнапрак- 
тыкуючы доктар Канстанцін Гурын.

Антон Жаба папярэджваў Сакоўскага, каб ён быў больш асця- 
рожны, бо ўжо за ім самім сочаць два шпікі. (Дзіўна'- заўважыў, 
што за ім сочаць, і не прыняў ніякіх захадаў для таго, как уцячы.) 
Гаварыў таксама і пра тое, што ў яго ёсць на прыкмеце надзейны 
чалавек -  Кабылінскі, які заўсёды гатовы прыйсці на дапамогу. 
У ім сумнявацца не даводзіцца, ён ужо даказваў сваю адданасць.

І зноў пасля спаткання маёр Сакоўскі расказаў усё Пушкарову, 
а той у сваю чаргу праінструктаваў здрадніка, як трэба паводзіць 
сябе далей, каб не напал охаць змоўшчыкаў. Пад нагл я дам на той 
час былі ўжо не толькі Антон Жаба, але і Канстанцін Гурын, i Восіп 
Кабылінскі. Насцярогу выклікала і тое, што гараднічы Кабылінскі 
сам прынёс у ардананс-гауз чарнавік заявы, напісаны рукою паме- 
шчыка Антона Жабы з прыпіскаю ўнізе ад свайго імя, дзе прасіў 
выдаць ашмянцу дазвол на вольны праезд яго па Бабруйску і ў 
крэпасці таксама.

9 ліпеня 1831 года задуманы Пушкаровым арышт ледзь не пра- 
валіўся. Калі маёр Сакоўскі прыйшоў у касцёл, то ён быў закрыты 
і А. Жабы там не было. Здраднік спалохаўся -  мабыць, адразу паду- 
маў, што змоўшчык пра нешта даведаўся і збег, a Пушкароў паабя- 
цаў датэрмінова вызваліць палоннага, калі ён усе выканае так, 
як яму загадалі. Усё паставіў на свае месца ксёндз, які перадаў 
маёру, што нядаўна бачыў А. Жабу ля Рагачоўскіх варот.

Сакоўскі кінуўся туды. Убачыўшы ашмянца, які быў абсалют- 
на спакойны і хадзіў уздоўж крапасной сцяны, таксама паспраба- 
ваў узяць сябе ў рукі. Ён перадаў памешчыку запіску, на самой 
справе напісаную плац-маёрам Пушкаровым, што нібыта ў крэпа- 
сці афіцэры згодны выступіць і чакаюць зручнага моманту, даклад- 
ней кажучы, таго часу, калі А. Жаба прывядзе паўстанцкі атрад. 
У падзяку за запіску апошні паведаміў правакатару, што паедзе 
не ў суботу, a ў нядзелю і што ім неабходна сустрэцца яшчэ раз, та- 
ды ён скажа самае галоўнае. А зараз толькі расказаў пра дывізію 
польскай конніцы, якая спешна рухалася пад Вільню на злучэнне 
з войскамі генерала Гельгута. На гэтым і разышліся. Але да сваёй 
кватэры А. Жаба не дайшоў, бо быў спынены плац-ад’ютантам 
Яголскім, пераапранутым у цывільную вопратку, і капітанам арыш- 
танцкіх крапасных рот Каханоўскім. Яго адразу ж павялі ў арда- 
нанс-гауз, дзе і ўчынілі першы допыт.

А. Жаба ўсё адмаўляў, больш таго, ён нават паспрабаваў зніш- 
чыць нейкую запіску. Пры гэтым аказаў актыўнае супраціўленне 
афіцэрам і іх памочнікам, якія вялі допыт.

Пасля арышту змоўшчыкаў (усіх астатніх арыштавалі вечарам 
таго ж дня) маёр-здраднік з ведама Берга піша рапарт-гіросьбу на 
імя самога расійскага імператара. Пры гэтым не забывае падкрэс- 
ліць, што свядома выконваў, як лічыў, свяшчэнны абавязак перад 
царом і імперыяй. Ён любымі сродкамі імкнецца расчуліць цара, 
згадаўшы пры гэтым свайго чатырнаццацігадовага сына і жонку. 
Гіросіць, каб яго імя нідзе не фігурыравала, бо баіцца пометы з бо
ку сваіх жа таварышаў па зброі і проста сумленных людзей.

Чаму менавіта палкоўніка Карыцкага шукаў А. Жаба? Магчы- 
ма таму, што той быў адным з арганізатараў паўстання вялікай 
групы польскіх салдат і афіцэраў, якое мелася адбыцца яшчэ, калі 
іх пераводзілі ў Бабруйскую крэпасць. Гэтая спроба закончылася 
няўдала таксама з-за здрадніцтва Сакоўскага. Што паўстанне павін- 
на было адбыцца, у штабе Гельгута ведалі, а вось пра тое, хто ix 
выдаў, -  не. Таму і спрабавалі ўстанавіць кантакт з Карыцкім, мо- 
жа, нават сам генерал Гельгут параіў Жабе знайсці i звярнуцца да 
аднаго са сваіх баявых сяброў. Як бы там не было, але Антон Жаба 
Карыцкага не знайшоў, а трату у пастку. Дарэчы, палкоўнік Ка- 
рыцкі ў Бабруйскай крэпасці знаходзіўся пад асобнай вартай i да 
яго не пускал! нават іншых палонных афіцэраў.

Калі тэрмінова створаная камісія пачала падрабязна знаёміц- 
ца з дакументамі, якія трапілі ў яе рукі (лісты, кнігі, запіскі з пры- 
ватных бібліятэк арыштаваных), то ўсплылі іншыя, не вельмі пры- 
емныя для ўдзельнікаў змовы, факты. Аказалася, што бабруйскі 
гараднічы Кабылінскі раней быў заўважаны то ў абыякавых адносі-

нах да службы, то у празмернай патрабавальнасці і жорсткасці y 
адносінах да гандляроў. У даносе згадваліся яшчэ прозвішчы -  
бабруйскага спраўніка Пяткевіча, які таксама даволі часта злоўжы- 
ваў сваім службовым становішчам, і пристава Каратаева. На ўсіх 
гэтых людзей скардзіўся ў пасланні на імя князя Далгарукава ку
пец другой гільдыі Янкель Вальфсон з Бабруйска. Князь у сваю 
чаргу пісаў графу Чарнышову: ”...Я сваім абавязкам лічу данесці 
да Вашай Светласці, што, паводле прынесеных мясцоваму грама- 
дзянскаму губернатару ад таго ж Вальфсона скаргаў на гарадніча- 
га Кабылінскага і прыватнага прыстава Каратаева, апошні з Баб
руйска выдалены, а ад Кабылінскага патрабавалася тлумачэнне і 
з нагоды нехуткага яго напісання адпраўлены быў з Мінска за яго 
кошт для прыспешвання пасланец. Потым напісанае Кабылінскім 
тлумачэнне было разгледжана грамадзянскім губернатарам, пра- 
панавана яму ад губернскага кіравання паступаць згодна зако- 
наў”.

Бабруйскі камендант генерал-маёр Берг яшчэ 18 красавіка 
1830 года пісьмова даносіў пра гараднічага Кабылінскага i мясцо- 
вага земскага спраўніка Пяткевіча, што хоць за імі нічога супраць- 
законнага ці забароненага ён не заўважыў, але паколькі яны паля- 
кі, то жадаў бы, каб іх перавялі ў адну з унутраных губерняў Расіі, 
а на гэтыя пасады прызначылі іншых чыноўнікаў, пераважна 
рускіх.

Як бачна з дакумента, Восіпу Кабылінскаму асабліва не давя- 
ралі i раней, але пакінулі на ранейшай пасадзе, бо не было, як пі- 
саў князь Далгарукі, ”надзейных i вопытных людзей”, а ”грэх” га- 
раднічага да гэтага часу заключаўся толькі ў тым, што ён быў па- 
лякам. Важнай прычыны для яго замены якраз i не было.

Тым часам, пакуль ішло следства, пакуль правяралі і дзесяткі 
разоў пераправяралі факты ваенныя чыноўнікі, жонка Антона Жа
бы Анэля Жабіна звярнулася з прашэннем да князя Далгарукага. 
Бедная жанчына! Яна не ведала, ды i адкуль яна магла ведаць, 
што яе мужа аднеслі да катэгорыі найбольш небяспечных дзяр- 
жаўных злачынцаў і трымалі ў вежы на тэрыторыі ўмацавання 
”Фрыдрых Вільгельм”. (Восіп Кабылінскі знаходзіўся толькі на 
гаўптвахце, і становішча яго было намнога лягчэйшым. К. Гурын 
і Лапіцкі сядзелі ў агульных казематах з арыштантамі.) Вось што 
пісала Анэля: ”Мой муж, памешчык Віленскай губерні Ашмянска- 
га павета Антон Жаба, пасля заканчэння заведзенай з памешчы- 
кам Воўкам у Санкт-Пецярбургу судовай справы, вяртаючыся ў 
маёнтак свой, прыбыў у горад Бабруйск, каб забраць мяне, дзе 
я заставалася на час яго адсутнасці ля брата майго роднага -  баб
руйскага гараднічага Восіпа Кабылінскага, але, калі мы пачулі,

што ў Ашмянскім павеце бунт, то вырашылі прабыць у г, Бабруй- 
ску. Праз некаторы час 8-га дня гэтага месяца (ліпеня. -  Л. Н.) не- 
вядома па якіх прычынах, паводле загаду бабруйскага камен- 
данта, узяты мой муж сілаю вайсковай камандаю і пасадааны ў 
крапасныя казематы”.

Амаль адначасова з Анэляй Жабінай да князя Далгарукага 
звяртаецца з прашэннем і сястра Восіпа Кабылінскага -  Вікторыя. 
Яна асноўны акцэнт у сваім прашэнні робіць на былыя заслугі баб
руйскага гараднічага і на цяжкі стан яго здароўя, а таксама на тое, 
што плац-маёр падпалкоўнік Пушкароў даўно шукаў нейкай кан- 
крэтнай зачэпкі: ”Невядома па чыім распараджэнні брат мой род- 
ны, бабруйскі гараднічы Восіп Кабылінскі, нявінна арыштаваны і 
як злачынца, пасаджаны на гаўптвахту. Гэта нечаканая і жорст- 
кая знявага для чыноўніка, у якога за плячыма шматгадовая і 
бездакорная служба ды цяжкія раненні, атрыманыя ў баях супраць 
непрыяцельскіх войскаў. Гэтыя раны я лічу доказам вернасці і 
адданасці прастолу і таму звяртаюся да Вашай Светласці і прашу 
паскорыць справу і даказаць нявіннасць майго брата”.

Звярталася з просьбаю да Мінскага губернатара і жонка Лапіц- 
кага Феафілія, але яна спадзявалася больш за ўсё на чулае сэрца 
князя і на тое, што ён абавязкова справядліва разбярэцца, хто ёсць 
хто ў дадзеным выпадку. Бо, як лічыла Лапіцкая, яе муж ні ў чым 
не вінаваты: ”Муж мой Восіп Лапіцкі... арыштаваны і пасаджаны ў 
крэпасць, толькі за тое, што з Жабаю, швагерам бабруйскага гарад- 
нічага, быў знаёмы і які невядома за што таксама арыштаваны.

Пры гэтым забраны ў майго мужа ўсе паперы і лісты, з якіх, ад
нак, нічога не адкрыта, што б магло падкрэсліць яго віну, i пан ка- 
мендант сам мне аб’явіў, што мог бы мужа майго вызваліць з-пад 
арышту, калі б на гэта быў дазвол Вашай Светласці”.

Восіпу Лапіцкаму было значна прасцей, бо за яго прасіла не 
толькі жонка, але i сам бабруйскі маршалак: ”Бяру смеласць на ся- 
бе прасіць Вашу Светласць вызваліць згаданага мною Лапіцкага ці 
пад маю адказнасць, ці пад нагляд паліцыі, калі гэта прадугле- 
джана законам”.

Праўда, не толькі адбывалася перапіска паміж ваенным губер- 
натарам і сваякамі арыштаваных, але i сыпаліся ўказанні на тое, 
каб былі гатовы ў любы момант адбіць напад інсургентаў. Бо яшчэ 
актыўна вяліся баявыя дзсянні супраць польскіх войскаў i можна 
было чакаць самых розных здарэнняў. Таму камендант Берг не без 
падстаў прасіў у князя Далгарукага тэрміновай i значнай дапамо- 
гі -  некалькі казацкіх палкоў. Просьбу сваю ён тлумачыў тым, што 
ў крэпасці сабралася вялікая колькасць палонных палякаў і нават 
не хапае салдат, каб добра іх ахоўваць.

А князь Далгарукі загадваў у сваю чаргу каменданту: ”Прад- 
пісваю Вам, акрамя жыхароў г. Бабруйска ці прыязджаючых у яго 
па службе чыноўнікаў, нікому без пісьмовага дазволу не дазва- 
ляць у горадзе спыняцца, больш таго, ад кожнага прыезджага 
браць паказанні ці пасведчанні: чаіЛу і на які час ён прыехаў, назі- 
раць за тым, ці справядлівы водзыў, зроблены ім. Калі ён здасца 
няправільным ці прыезджы будзе заставацца болей таго часу, які 
ён аб’явіў, без асаблівых на тое прычын, тады тэрмінова яго самога 
прадстаўляць пану каменданту Бабруйскай крэпасці”.

Нават сам імператар, азнаёміўшыся з прашэннямі мінскага 
ваеннага губернатара, загадаў: тэрмінова вырашыць усе пытанні 
адносна адпраўкі палонных больш буйнымі партыямі, узмацніць 
этапы ад Бабруйска да Рагачова па шляху перамяшчэння ваенна- 
палонных, накіраваць на гэтыя этапы адзін з лёгкаконных мала- 
расійскіх палкоў, сфарміраваных у Палтаўскай і Чарнігаўскай гу- 
бернях, знайсці шляхі для таго, каб з сапёрных батальёнаў, раз- 
мешчаных у Бабруйску, замяніць усіх рэкрутаў, набраных з Вілен- 
скай губерні, іншымі паскорыць па магчымасці будаўніцтва астат- 
няй колькасці станкоў, якіх не хапае для гармат Бабруйскай крэ- 
пасці, для поўнага яе ўзбраення. Быццам бы гармат, якія стаялі 
на крапасных сценах, было мала для абароны фартэцыі.

Вялася перапіска паміж царскімі чыноўнікамі, аддаваліся ўсе- 
магчымыя загады, рабіліся розныя вывады, дапытваліся сведкі... 
A маёр-здраднік Міхал Сакоўскі быў адпушчаны з крэпасці дамоў. 
Больш таго, для яго суправаджэння выдзелілі спецыяльнага жан- 
дара для аховы. Баяўся пометы сам здраднік, баяліся за яго жыц- 
цё і царскія слугі: ”Для далейшага суправаджэння маёра Сакоў- 
скага загадаць, калі можна, прызначыць жандара з Мінска для 
суправаджэння Сакоўскага да Брэст-Літоўска”.

Тым часам вырашыла звярнуцца з прашэннем да мінскага ва
еннага губернатара маці Канстанціна Гурына -  Анастасся Гурына: 
”Сын мой, вольнапрактыкуючы медык Канстанцін Гурын, нявінна 
замешаны ў змове, больш чатырох месяцаў утрымліваецца ў гора
дзе Бабруйску пад аховаю, гэтым самым я пазбаўлены на старасці 
гадоў маіх падтрымкі і нават штодзеннай ежы, таму звяртаюся да 
Вашай Светласці... дазволіць прадставіць за згаданым сынам маім, 
улічваючы яго слабое здароўе, надзейных паручыцеляў. І таму 
прашу вызваліць яго з-пад аховы”.

Цікава, як аднесліся да гэтай змовы бабруйчане. Жонка былога 
квартальнага наглядчыка Лагунова паказала па гэтай справе, што 
адстаўны з дваран радавы Восіп Закрэўскі гаварыў ёй, быццам ён 
у бунтарскай бандзе Антона Жабы, самых галоўных -  да пяцідзе- 
сяці чалавек, і што доктар К. Гурын i сакратар В. Лапіцкі вінаватыя

і павінны загінуць. Але Восіп Закрэўскі, калі яго выклікалі на до- 
пыт, сказаў, што не памятае, ці гаварыў ён што-небудзь падобнае.

Больш за ўсё захапляла тое, што сам А. Жаба ў сваіх наказан
иях нават не згадваў, каб Гурын, Кабылінскі ці Лапіцкі былі заме
шаны ў злаўмысных намерах.

Як абыходзіліся з вязнямі (праўда, тут трэба ўлічваць катэго- 
рыю, да якой адносіўся арыштант), яскрава відаць з артыкульнага 
спісу, дзе ўказаны імёны злачынцаў, кім яны арыштаваны, за што, 
дзе ўтрымліваюцца і колькі грошай адпускаецца на іх у суткі. Ан
тон Ігнатавіч Жаба ўтрымліваўся ў каземате ва ўмацаванні ”Фрыд- 
рых Вільгельм”. У суткі на яго трацілася 25 капеек меддзю. У віну 
ставіўся намер авалодаць Бабруйскай крэпасцю і атруціць плац- 
маёра Пушкарова. Капітан Восіп Севасцьянавіч Кабылінскі арыш
таваны за тое, што даваў прытулак памешчыку Жабе, які не меў 
права на жыллё ў Бабруйску. Утрымліваўся на галоўнай гаўптвах- 
це. Карміўся на ўласныя грошы. Сапраўды, не мёд. Седячы за кра- 
тамі, Антон Жаба думаў галоўным чынам не пра сябе, а пра тых, 
каму ён мог яшчэ хоць нечым дапамагчы. Аб гэтым сведчыць на- 
ступная вытрымка са справы: ”...Щ можна подсуднаму Антону Жа
бе падпісаць падрыхтаваны яго жонкаю дакумент адносна водпу- 
ску на волю двух прыгонных яго людзей”.

Анэля Жабіна, даведаўшыся, мабыць, у чым абвінавачваюць 
яе мужа, зноў звярнулася да мінскага ваеннага губернатара, але 
гэтым разам яна ўжо просіць аб самым дробязным -  дазволіць му
жу выходзіць з каземата на вуліцу i сустракацца хоць зрэдку з ім: 
”Муж мой, Антон Ігнатаў сын Жаба... утрымліваецца ў крэпасці пад 
арыштам... i нават не можа карыстацца свежым паветрам, чым да- 
ведзены да крайняга абяссільвання і знаходзіцца ў небяспечным 
для жыцця стане”.

А тым часам яго сябры па змове былі ўжо на волі. Іх віна не бы
ла даказана. Можа, таму, што не было дастаткова фактаў, а можа, 
таму, што Антон Жаба ўсю віну ўзяў на сябе.

Усё, чаго дабілася Анэля для свайго мужа, гэта пераводу з ума- 
цавання ”Фрыдрых Вільгельм” i аказання яму неабходнай меды- 
цынскай дапамогі.

Вось так трагічна завяршылася спроба авалодаць Бабруйскай 
крэпасцю для арганізатара змовы Антона Жабы. Ён, мабыць, i па- 
мёр недзе ў крапасных мурах -  дакументальных звестак адносна 
яго смерці ў нас пакуль што няма.

Бабруйская крэпасць i надалей заставалася страшнай турмой 
для рэвалюцыянераў, бунтароў-анархідтаў і іншых вольналюбівых 
людзей. У 1848 годзе ў Бабруйскай крэпасці было пяць арыштанц- 
кіх рот, якія падпарадкоўваліся інжынернаму дэпартаменту.



Пасля таго як 23 красавіка 1849 года па даносу правакатара 
быў разгромлены гурток Петрашэўскага i яго ўдзельнікі арыштава- 
ны, Мікалай I бязлітасна пакараў іх. У бабруйскія муры трапілі не- 
каторыя з арыштаваных. Вядома, што тут адбывалі зняволенне 
лейтэнант флоту, у далейшым чыноўнік міністэрства ўнутраных 
спраў К. І. Цімкоўскі (1814-1881) і студэнт А. І. Мядзведзеў. Прабылі 
яны ў крэпасці некалькі страшных гадоў.

У 1878 годзе ў Бабруйскай крэпасці быў арганізаваны дысцып- 
лінарны батальён чатырохротнага складу для ніжніх чыноў, якія 
прыгаворваліся ваеннымі судамі на тэрмін пакарання ад аднаго 
да трох гадоў. Батальён уваходзіў у склад мясцовай брыгады. Да
лей мы больш падрабязна спынімся на паўстанні, якое адбылося 
ў гэтым батальёне ў 1905 годзе.

”ДАЙЦЕ НАМ ВОЛЮ!”

У царскай арміі да салдат адносіны былі самыя жорсткія. Таму 
часам найбольш смелыя і адчайныя йіжнія чыны не вытрымлівалі 
і спрабавалі ”паказаць характар” -  пярэчылі камандзірам, не вы- 
конвалі рдспараджэнняў, а то і проста пагражалі фізічнай распра- 
вай. Для такіх вось людзей і стварылі ў арміі на аснове арыштанц- 
кіх рот дысцыплінарныя батальёны. У іх усё было зроблена так, 
каб прынізіць годнасць таго, хто сюды трапляў, выбіць усё чалаве- 
чае і ператварыць салдата-дысцыплінарца ў ”механізм, артыкулам 
прадугледжаны”, які б адзінае што рабіў -  гэта выконваў базагаво- 
рачна загады і ні пра што іншае не думаў. Людзі ў батальёне губля- 
лі ўсялякія правы як грамадзяне. Камандзіры і унтэр-афіцэры ра- 
білі з імі ўсё, што хацелі, балазе, за гэта яны амаль ніякай адказна- 
сці ні перад кім не неслі.

Тут існаваў культ розгаў. Былі прадугледжаны нават спецыяль- 
ныя правілы пакаранняў. Ротны афіцэр па артыкулу дысцыплінар- 
най службы мог даць не больш за 30 розгаў, вышэйшы за яго па 
пасадзе мог ”адваліць” ужо 100 удараў. Вядома, што нікім не за- 
баранялася даваць па 30 розгаў і некалькі разоў запар.

Ролю экзекутараў выконвалі унтэр-афіцэры. Рабілі гэта яны 
бліскуча: секлі не спяшаючыся, з перапынкамі, каб той, каго білі, 
яшчэ больш перапалохаўся, адчуў не толькі фізічны боль, але i 
маральнае прыніжэнне.

Сам распарадак дня ў батальёне быў па-інквізітарску здзек- 
лівы. Напрыклад, на досвідку, калі салдаты спалі глыбокім, бес- 
прабудным сном, у казарму заводзілі некалькі барабаншчыкаў, 
якія рэзка і гучна пачыналі барабаніць. Можна ўявіць, як падхоп- 
ліваліся сонныя людзі і што тварылася ў іх на душы. На ўсё жыццё



нервовая сістэма заставалася пакалечанай пасля такой сістэма- 
тычнай бязлітаснай пабудкі.

Кармілі вельмі дрэнна: раніцай хлеб з соллю, днём -  абед, a ве- 
чарам зноў хлеб з соллю і гарбата. Цукар не выдавалі, яго забара- 
нялася мець пры сабе, калі ж у каго-небудзь знаходзілі, то адразу 
ж ”выдавалі” порцыю розаг. Цукар уваходзіў у дзённы рацыён толь- 
кі на вялікія святы (па тры драбочкі на чалавека).

Дысцыплінарцы не мелі права выходзіць далей казарменнага 
двара, бо ў гэтым выпадку вартавы меў права страляць без папя- 
рэджання. Выходзіць з крэпасці дазвалялася толькі салдатам пер- 
шай роты, у якую накіроўвалі арыштантаў з узорнымі паводзінамі. 
Трапіць туды мог чалавек, які не меў ніводнага парушэння праві- 
лаў суровай дысцыплінарнай службы, ніводнага разу не спрабаваў 
уцякаць і не сядзеў у карцэры. Такіх салдат, праўда, набіралася 
мала, таму першая рота была намнога меншай, чым астатнія. 
”Узорцам” спатканні з роднымі дазвалялі тры разы на тыдзень, а 
іншым у гэтым адмаўлялі ці трэба было асобнае рашэнне батальён- 
нага камандзіра.

Асабліва адмоўна на людзей уплываў працяглы тэрмін заклю- 
чэння. За самае дробнае парушэнне дысцыпліны атрымлівалі па 
году ці па два дадаткова.

Дысцыплінарны батальён напярэдадні паўстання 1905 года 
амаль напалову складаўся з асуджаных маракоў. Іх служба была 
вельмі цяжкай, тэрмін яе працяглым, дысцыпліна жорсткай. Па- 
водле рапарта начальніка Мінскага жандарскага ўпраўлення: 
”Бабруйскі дысцыплінарны батальён складаецца з чатырох рот, 
якія змяшчаюць каля 900 чалавек, замест 600 па штатнаму складу, 
з якіх да 300 маракоў Балтыйскага флоту. Маракі -  гэта людзі ў вы- 
шэйшай ступені адчайныя, недысцыплінаваныя, якія прасякнуты 
хлуслівымі ідэямі і ўвогуле дрэнна ўплываюць на іншых людзей. 
Неаднаразова камандзір батальёна звяртаўся з просьбамі да на
чальства не пасылаць да яго ў батальён маракоў, але на гэта ні- 
хто не звяртаў асаблівай увагі”. Трэба ўлічваць i тую акалічнасць, 
што амаль усе матросы ў той час былі пісьменнымі. Туды падбіра- 
лі людзей не толькі фізічна моцных, але i больш-менш адукаваных, 
бо каб разабрацца з тэхнікай на караблях, трэба было мець хоць 
нейкую адукацыю. Часта канфлікты маракоў з начальствам пера- 
расталі ў адкрытыя выступленні i бунты.

Здарыўся адзін з іх і ў Бабруйскім дысцыплінарным батальёне.
У студзені 1905 года, пасля вячэры і вячэрняй малітвы, калі прагу- 
чаў ражок, які даваў сігнал адыходу да сну, салдаты замест таго 
каб разысціся па сваіх казармах, усе сабраліся'ў сталоўцы. Дзяжур- 
ны афіцэр накіраваўся туды і спытаў пра прычыну, якая сабрала



людзей. Праз некаторы час выступіў ад імя ўсіх салдат Пазнякоў. 
Ён прад’явіў патрабаванні аб адмене фізічных пакаранняў і скара- 
чэнні тэрміну зняволення. Афіцэр прапанаваў ім зараз жа разысці- 
ся, пры гэтым паабяцаў перадаць патрабаванні камандзіру баталь- 
ёна. Але дысцыплінарцы замест таго, каб выканаць загад, пачалі 
настойваць на неадкладным з’яўленні батальённага для прад’яў- 
лення сваіх умоў непасрэдна яму. Камандзіра хуценька выклікалі. 
Яму прадыктавалі патрабаванні, і на гэтым справа завяршылася. 
Камандаванне таксама не стала ”раздуваць” інцыдэнт. Пакаралі 
аднаго толькі Пазнякова, якога адправілі адбываць зняволенне 
ў глыб Расіі. Але гэтая падзея была своеасаблівым папярэджан- 
нем таго, што адбылося ў батальёне ў лістападзе 1905 года.

У многім восеньскае паўстанне пераклікалася з першым сты- 
хійным бунтам, бо з архіўных дакументаў і ўспамінаў саміх удзель- 
нікаў не відаць, што яно загадзя рыхтавалася і што была выпра- 
цавана нейкая адзіная гіраграма дзеянняў. Зноў вядучую ролю тут 
адыгралі асуджаныя маракі Балтыйскага флоту. Іх баяліся не толь- 
кі ў флоцкіх экіпажах, але і ў дысцыплінарным батальёне.

Этапныя дні па аўторках кожны раз прыносілі новых зняволе- 
ных з Пецярбурга, Рэвеля, і, канешне, гэтыя людзі распаўсюджвалі 
навіны бягучага палітычнага жыцця. Апошнія два этапы ў каст- 
рычніку 1905 года прынеслі звесткі пра беспарадкі ў Варонежскім 
дысцыплінарным батальёне. Гэтае паведамленне і стала своеасаб- 
лівай кропкай адліку пачатку лістападаўскага паўстання 1905 
года.

Дакладна вядома, што пачалося яно 22 лістапада. Камандзір 
дысцыплінарнага батальёна палкоўнік Шанскі ў гэты дзень па да- 
розе на службу сустрэў фельдфебеля 2-ой роты, які паведаміў яму, 
што падначаленыя адмовіліся станавіцца на ранішнія страявыя 
заняткі. Палкоўнік сапраўды застаў людзей батальёна ў двары, ра- 
зыходзіцца па належных месцах яны не збіраліся. Сярод іх не было 
салдат першай роты, a толькі дысцыплінарцы з трох астатніх. Шан- 
скі падышоў, яго адразу ж абкружыў шматсоценны натоўп. У ад- 
каз на пытанне: ”Чаму не выходзіце на заняткі?” -  пачуў, што яны, 
маўляў, ”забаставалі” і ні на якія работы, ні на якія заняткі не 
пойдуць да таго часу, пакуль батальённае начальства не пачне 
хадайнічаць перад імператарам аб іх датэрміновым вызваленні, 
гэтак як і ”палітычных злачынцаў”, якім цар аб’явіў амністыю. А 
чым дысцыплінарцы горшыя за палітычных вязняў? Гэтае пытан
не і было асноўнай прычынай выступления.

Загад камандзіра батальёна стаць на страявыя заняткі, а так
сама тлумачэнне, што міласць царская можа быць падаравана 
толькі ў выніку сумленнай службы, а не ў выніку парушэння гра-

мадскага парадку і прысягі, дысцыплінарцамі не ўспрымаліся. 
Яны настойліва патрабавалі неадкладнага вырашэння іх пра- 
блем, гаварылі, што даюць на ўсё гэта толькі пяць дзён, пасля ча- 
го, калі нічога не зменіцца, пагражалі ўсеагульнымі беспарадкамі 
і пажарамі. У ce далейшыя перакананні з боку ротных камандзіраў 
і батальённага папа не мелі ніякіх станоўчых вынікаў, акрамя та- 
го, афіцэраў і папа брыдка лаялі.

Вечарам таго ж дня ў казармах з’явілася многа п’яных салдат. 
Як пазней высветлілася ў выніку правядзення дазнання, адзін з 
кадравых вайскоўцаў (падазраваўся яўрэй-барабаншчык) перадаў 
зняволеным купленыя ім дваццаць бутэлек спірту. Потым дыс- 
цыплінарцы пачалі адшукваць і моцна збіваць тых, хто ў час зімо- 
вага выступления, пра якое мы згадвалівышэй, выдаў яго завада- 
тараў.

Паручнікам дысцыплінарнага батальёна Піатроўскім было ат- 
рымана пісьмовае пасланне, у якім ён папярэджваўся аб тым, што 
павінен тэрмінова схаваць сваю сям’ю, інакш салдаты за яе ў да- 
лейшым адказваць не будуць. Між тым камандзіру батальёна ды- 
сцыплінарцы гаварылі, што нікога не зачэгіяць. Яны па-ранейшаму 
спадзяваліся на тое, што камандзір падраздзялення сапраўды на- 
кіраваў іх патрабаванні ў вышэйстаячыя інстанцыі. Але адзінае, 
што той зрабіў, -  гэта адправіў да камандуючага ваеннай акругай 
падпаручніка дысцыплінарнага батальёна Яніслаўскага, бо пашто- 
ва-тэлеграфныя служачыя баставалі і нельга было адбіць тэлегра- 
му ў Вільню.

Дзякуючы салдатам першай роты камандаванню стала вядо- 
ма, што паўстанцы пачалі гаварыць аб магчымасці прарвацца на 
волю з вінтоўкамі ў руках, якія можна было здабыць, разграміўшы 
склад ca зброяй. Таму камандзір батальёна загадаў на ноч выста- 
віць ахову навокал казармаў дысцыплінарцаў. Першая ж рота не- 
чакана і амаль незаўважна з вінтоўкамі перабегла на тэрыторыю, 
дзе знаходзіліся войскі, верныя прысязе. Адыход цэлай роты, ня- 
хай сабе яна і не падтрымлівала паўстання, адмоўна паўплываў 
на астатніх. Паміж імі ўтварыўся раскол, многія таксама сталі па- 
кідаць змоўшчыкаў і той жа ноччу самастойна пераходзіць у кара- 
вульны дом. Там знаходзіўся камандзір батальёна і запісваў лю- 
дзей, якія добраахвотна адмаўляліся ад бунту.

Раніцай наступнага дня палкоўніку Шанскаму ўдалося ўгава- 
рыць дысцыплінарцаў здаць вінтоўкі салдатам якой-небудзь роты 
з ліку прыйшоўшых да месца размяшчэння батальёна. Па распара- 
джэнні камандзіра 60-ай пяхотнай дывізіі, у склад якой уваходзіў 
і Бабруйскі дысцыплінарны батальён, генерала Ільінскага была нат 
кіравана бяззбройная паўрота 238-га Клязьменскага палка, якая

адразу і ўвайшла ў размяшчэнне арыштаваных. Але зноў здарыла- 
ся непрадбачанае -  батальённы поп,увайшоў у дзверы з другога бо
ку будынка, каб паглядзець, ці ўсё на месцы ў царкве. Тое, што 
там нехта ходзіць, заўважылі і сярод паўстанцаў маланкай пранес- 
лася: ”Браткі! Поп пайшоў прапускаць праз дзверы царкоўнага ка- 
лідора роту салдатаўІНе даваць вінтовак!”

Тады, паводле загаду камандзіра дывізіі, у казарменны двор 
быў уведзены батальён клязьменцаў, пасля чаго зняволеныя ад- 
раз'у ж выпусцілі паўроту, якой так і не аддалі зброі. Але самі, тым 
не менш, у двор не паказваліся, a сядзелі ціха ў памяшканнях. У 
хуткім часе сталі выбягаць з казармаў людзі па адным і па некаль- 
кі чалавек і пераходзілі да войскаў, што стаялі насупраць.

Нарэшце адбылася рашаючая сустрэча паміж камандзірам ды- 
візіі генералам Ільінскім і прадстаўнікамі дысцыплінарцаў, на 
якой было вырашана здаць усю зброю, a самім выйсці на заняткі, 
прадугледжаныя распарадкам дня. На заканчэнне выступіў з пра- 
мовай генерал Ільінскі, які вельмі прачула гаварыў пра імператара, 
пра святы абавязак салдат перад сваёй Айчынай. Аркестр тым ча
сам іграў гімн, зняволеныя пачалі кідаць угару шапкі і крычаць 
”Ура!”. На гэтым канфлікт дысцыплінарнага батальёна з вайско- 
вымі ўладамі закончыўся.

У далейшым было арыштавана 36 чалавек, якіх аддалі пад суд 
ваенна-палявога трыбунала. Арганізацыя РСДРП, якая існавала 
ў горадзе Бабруйску і мела цесныя сувязі з крэпасцю, запрасіла 
для арыштаваных адваката Сакалова, але суд адмовіўся дапус- 
ціць грамадзянскага абаронцу і падсудным далі казённага. Суд 
адбыўся ў лютым 1906 года. Адна група дысцыплінарцаў была пры- 
гаворана да пакарання смерцю, другая, болыіі шматлікая, да ка- 
таржных работ. Іх адвакат выступіў на судзе з вялікай прамовай, 
за якую крыху пазней яго самога судзілі, -  ён атрымаў два гады 
турэмнага зняволення.

Пасля суда была выпушчана пракламацыя РСДРП, дзе члены 
мясцовай арганізацыі звярталіся да салдат бабруйскага гарнізона. 
Сцвярджалася, што прыгавор суда вельмі жорсткі і неміласэрны. 
За распаўсюджванне лістоўкі Ганна Пятрова, яна ж ”Вольга”, яна 
ж Рэвека Шнеерсон, была арыштавана і асуджана на два гады ту
рэмнага зняволення.

Як толькі стаў вядомы прыгавор суда, бабруйскія іскраўцы (гэ- 
та i была арганізацыя РСДРП, пад такой умоўнай назвай) пачалі 
рыхтаваць уцёкі зняволеных. Вязням перадалі лякарства, якое 
выклікала стан захворвання. Тыя даволі ўмела яго выкарысталі. 
Праз некалькі дзен амаль усе яны апынуліся ў шпіталі. Прычым, 
усіх паклалі ў адну палату, мабыць, гэтак імкнуліся ізаляваць ад

”бунтароў” іншых хворых. У калідоры была выстаўлена варта з 
двух унтэр-афіцэраў. Акрамя смяротНікаў у палаце былі і некалькі 
хворых дысцыплінарцаў, якія яшчэ знаходзіліся пад следствам. 
3 волі ім перадалі пілу, якой трэбы было перарэзаць краты. Каб 
тых, хто ўцячэ хутчэй, даставіць на канспіратыўныя кватэры член 
Бунда Ісак Гарбаты па асабістай просьбе ”Вольгі” прыслаў двух 
бундаўцаў з коньмі: Гарэліка Эфрона і Норкіна.

Яны сталі непадалёку ад Рагачоўскай брамы, што вяла да вак- 
зала, з імі засталося яшчэ двое. Астатнія на чале з кіраўніком ар- 
ганізатараў уцёкаў Галынскім пайшлі да лазарэта. 3 сабою яны 
ўзялі скрыню з вопраткай для ўцекачоў. Іскраўцы сталі адзін ад 
аднаго на невялікай адлегласці, каб паказваць дысцыплінарцам 
накірунак, куды трэба было бегчы. Вартавыя ля казармы і ў крэ- 
пасці мяняліся кожныя дзве гадзіны, і за гэты тэрмін усё павінна 
было адбыцца. Час для ўцёкаў выбралі самы, як здавалася, удалы 
-  паміж гадзінай і трыма ночы.

Найбольшую праблему ўяўлялі вартавыя, што знаходзіліся ў 
сярэдзіне будынка. Спачатку меркавалі іх забіць, але потым выра- 
шылі паспрабаваць падсыпаць ім снатворнага.

У крэпасць зайшлі з боку ракі. Побач са шпіталем была гаупт
вахта. Трэба было сачыць, каб вартавы з гаўптвахты не заўважыў 
нічога падазронага. Усе сталі на свае месцы. Прайшло з паўгадзі- 
ны, умоўнага сігналу не было. Ужо хутка павінны былі мяняцца 
вартавыя. Стаяць на тэрыторыі крэпасці станавілася ўсё небяспеч- 
ней. Праз некаторы час удзельнікі аперацыі накіраваліся ў горад. 
Ніхто не мог растлумачыць, чаму зняволеныя нават не паспраба- 
валі ўцякаць...

На другі дзень смяротнікі перадалі запіску, у якой паведамля- 
лася, што ніякім чынам не ўдавалася ўсыпіць вартавых, бо цыгар- 
кі, у якія быў засыпаны парашок, не аказалі на салдат ніякага 
ўздзеяння. Тады іскраўцы вырашылі перадаць праз повара Пінчу- 
ка дзве бутэлькі моцнага спірту, а таксама зварыць для варты са- 
лодкую кашу, якой вартавых пачастуюць самі дысцыплінарцы.

У гадзіну ночы ўсе зноў былі на сваіх месцах. Ля самых варот 
пакінулі вопратку для ўцекачоў. Для кожнага з іх было падрыхта- 
вана таксама па дзесяць рублёў грошай.

На,пачатку другой гадзіны ночы зняволеныя пачалі падаваць 
сігналы. Галынскі пачуў, як пілуюць краты. Перапілавалі іх хутка. 
Кавалак жалеза адарваўся і з грукатам пакаціўся ўніз, стукаючы 
па цагляных гзымсах. Галынскі прытуліўся да дрэва. На гэты шум 
вартавы высунуў галаву з акна, каб паглядзець у чым справа. Зда- 
лёк пачуўся цокат капыт -  гэта ўцякалі таварышы, якія вырашылі, 
што задума правалілася. Але тут з акна палаты высунулася цём-

ная постаць. Толькі галава вартавога схавалася, як зверху апусці- 
лася вяроўка, звязаная з рушнікоў. Чалавек хутка i бясшумна 
слізгануў уніз. Але потым, нягледзячы на дамоўленасць, кінуўся 
не да брамы, а наадварот, ад яе.

Галынскі ў першыя хвіліны не ведаў, што рабіць, a ўцякач тым 
часам ужо ўзбег на пагорак. Тады іскравец свіснуў, дысцыплінарац 
спыніўся, але не ведаў, адкуль яго завуць. Галынскі ўзмахнуў у 
паветры насоўкай. Зняволены кінуўся на гэты знак. Аднак i тут 
не абышлося без недарэчнасцяў. Той, хто ўцякаў, пераблытаў па
роль, a Галынскі, вядома ж, на яго не адказаў. Рэвалюцыянера ўра- 
тавала толькі тое, што ён першы паспеў заўважыць у руцэ вязня 
нож, у іншым выпадку ўсё магло закончыцца трагічна. Яны па- 
зналі адзін аднаго ў твар, бо сустракаліся на явачнай кватэры не 
адзін раз. Тэта быў Мікалай Пятроў-Паўлаў, адзін з завадатараў 
паўстання.

Ад радасці ён кінуўся абдымаць і цалаваць Галынскага, але 
той хутка прыйшоў у сябе і паказаў, куды трэбы бегчы. Потым па- 
дышоў да вяроўкі і пацягнуў за яе. Хутка адзін за другім пачалі 
апускацца іншыя смяротнікі. Нарэшце ўсе сышліся ўнізе. Зверху 
больш ніхто не паказваўся. Пакуль пераапрануліся, то да наступ- 
най змены вартавых заставалася не больш 15 хвілін.

Возчыкі да гэтага часу паспелі вярнуцца на свае месцы. Яны 
забралі дваіх уцекачоў. Астатнія разышліся хто куды. Яшчэ двое 
павярнулі ў горад да знаёмых, астатнія падаліся на чыгуначны 
вакэал, адкуль потым раз’ехаліся ў розныя бакі.

Да гэтага моманту ўсё здаецца зраэумелым. Але вось наконт 
таго, колькі ўцекачоў здолела вырвацца з-за турэмных кратаў, цяж- 
ка сказаць адназначна, бо самі ўдзельнікі гэтай аперацыі, і тыя, 
хто рыхтаваў яе, і тыя, хто ўцякаў, называюць розную колькасць 
людзей. Усё той жа М. Пятроў-Паўлаў сцвярджаў, што збегла іх 
восем чалавек: чацвёра смяротнікаў -  ён, Іван Кашын, Дзмітрый 
Калашнікаў, Шамяка і чатыры катаржаніны -  Фёдараў, Белавусаў, 
Мендзель і П. Жураўлёў. У часопісе ”Катарга і ссылка” напісана, 
што збегла не восем, а дванаццаць чалавек. У палаце было яшчэ 
некалькі арыштантаў, якія знаходзіліся пад следствам, але яны 
ўцякаць не адважыліся.

Вартавыя выпілі такую дозу спірту і снатворнага, што калі зме- 
на ўвайшла ў палату і эаўважыла ўцёкі, то салдат нават не змаглі 
разбудзіць, так моцна і бесклапотна яны спалі.

У Бабруйску пачаўся перапалох.Тэрмінова ў горад былі кінуты 
дадатковыя сілы паліцыі і вайсковыя патрулі, але гэта нічога не 
дало. Больш таго, паліцыя, сама таго не жадаючы, значна падняла 
аўтарытэт мясцовай сацыял-дэмакратычнай арганізацыі ў вачах

жыхароў Бабруйска. Людзі толькі і гаварылі, што пра паспяховыя 
ўцёкі салдат-дысцыплінарцаў.

Повара Пінчука, які актыўна садэейнічаў уцёкам смяротнікаў, 
збіраліся арыштаваць, але не паспелі гэтага зрабіць, бо іскраўцы 
вырашылі адправіць яго за мяжу і зрабілі гэта своечасова. Калі 
Пінчук збег, то на яго можна было валіць усю віну. Знайдзі паспра- 
буй чалавек, які знаходзіўся за тысячыкіламетраў ад месца па- 
дзей. Аднак не ўсім уцекачам пашанцавала.

Вядома, што Кашыну і Мендзелю ўдалося ўрэшце выбрацца за 
мяжу. Двое чалавек былі затрыманы: М. Пятроў-Паўлаў у Асіпові- 
чах, Калашнікаў у вёсцы Бярозаўка, дзе ён быў схоплены мясцо- 
вым ураднікам. М. Пятрова-Паўлава выявілі выпадкова. Пасля 
таго як ён з Жураўлёвым разлучыўся, то вырашыў папрасіцца на 
ноч да чыгуначніка. Калі сядзелі за сталом і размаўлялі, старэй- 
шая дачка гаспадара ўбачыла на руцэ дысцыплінарца якар і пасля 
гэтага пайшла да станцыйнага жандара, дзе і расказала, што ў іх 
хаце сядзіць нейкі чалавек з якарам. A паколькі ўжо былі разасла- 
ны некаторыя прыкметы ўцекачоў, то жандар адразу ж здагадаў- 
ся, хто там знаходзіцца. Такім чынам М. Пятроў-Паўлаў пабыў на 
волі каля пятнаццаді гадзін і зноў, звязаны па руках і нагах, быў 
дастаўлены ў Бабруйскую крэпасць.

Двое з асуджаных: Фёдараў і Белавусаў, якія схаваліся ў гора- 
дзе, праз некалькі дзён накіраваліся ў Парычы да мясцовага рэва- 
люцыянера Шклоўскага. У хуткім часе яны ўцяклі за мяжу. Але 
Белавусаў вярнуўся ў Расію, дэе адразу быў арыштаваны. Сядзеў 
у Мінскай турме. У 1907 годзе ён разам з двума таварышамі забіў 
правакатара, які выдаў царскім уладам анархістаў, a таксама ту- 
рэмнага наглядчыка. За гэта Белавусава і яго сяброў павесілі ў два- 
ры той жа турмы.

Падводзячы вынікі паўстання Бабруйскага дысцыплінарнага 
батальёна ў 1905 годзе, трэба адзначыць, што спачатку да смярот- 
нага пакарання былі прыгавораны наступныя дысцыплінарцы: 
Сяргей Пятроў, Кадзіф Кадыраў, Мікалаў Пятроў-Паўлаў, Іван Ка- 
шын,Васіль Быстроў, Мікалай Сернакоў, Міхаіл Грабяшкоў, Сця- 
пан Казанцаў, Дзмітрый Калашнікаў, Леанід Герэвіч, Іван Васільеў, 
Павел Мачыгін, Васіль Фёдараў, Фёдар Якушаў.

Праз некаторы час, паводле загаду камандуючага Віленскай 
ваеннай акругай/смяротнае пакаранне ім замянілі пажыццёвай 
ссылкай.

ЖУДАСНЫЯ ПАДЗЕІ 1920 ГОДА

Цяжкія баі на тэрыторыі Бабруйшчыны адбываліся ў 1918-1919 
гадах. 23 студзеня 1918 года Бабруйскам авалодаў польскі корпус,



якім камандаваў генерал Доўбар-Мусніцкі, a ў чэрвені горад акупі- 
равалі нямецкія войскі. У снежні 1918 года сюды ўступілі чырвона- 
армейскія часці (17-ая стралковая дывізія). 3 мая па чэрвень 
1919-га ў раёне горада еупраць гіалякаў дзейнічала 8-ая стралковая 
дывізія Заходняй арміі. 3 28 чэрвеня 1919 года да 10 ліпеня 1920 
года Бабруйск зноў быў акупіраваны польскімі войскамі. У крэпа- 
сці яны стварылі канцэнтрацыйны лагер для палонных чырвона- 
армейцаў. Справа ў тым, што пад Бабруйскам быў разбіты Асіпові- 
цкі чырвонаармейскі полк. Усіх салдат, якія трапілі ў палон, і пе- 
равялі ў гэты канцлагер.

Сюды пад выглядам місіі Чырвонага Крыжа прыязджалі прад- 
стаўнікі армій краін Антанты. Яны знайшлі агульную мову з поль- 
скімі інтэрвентамі, і тыя нават запрашалі сваіх гасцей паглядзець 
на палонных бальшавікоў. ”Прадстаўнікі” Чырвонага Крыжа na
pami каменданту лагера (адначасова ён быў і начальнікам гарні- 
зона) генералу Мілеўскаму больш ” сурова абыходзіцца з палонны- 
мі байцамі”. Параду, а дакладней, гэта быў па сутнасці загад, з вя- 
лікім рвением выканалі белапалякі. Адносіны да вязняў рэзка па- 
горшыліся: іх пачалі марыць голадам, регулярна расстрэльваць 
невялікімі партыямі.

Каб выслужыцца гіерад саюзнікамі і паказаць, што ён прыслу- 
хоўваецца да іх рэкамендацый, генерал Мілеўскі загадаў ачысціць 
канцэнтрацыйны лагер ад усіх ”лішніх”, а гэта азначала -  зніш- 
чыць усіх хворых і знясіленых чырвонаармейцаў. Камендант крэ- 
пасці выклікаў да сябе гарнізоннага ўрача і напрамую заявіў: ”Я, 
спадзяюся, доктар, што лагер будзе мець належны выгляд. Каб 
пазбегнуць якіх-небудзь непаразуменняў, колькасць хворых не па- 
вінна перавышаць пяцьдзесят чалавек. Каб у сапраўднасці было 
не болей пяпідзесяці, гіаклапоціцца паручнік Серба”.

І Серба ”паклапаціўся”. Да наступнага прыходу членаў місіі 
ў лагеры застал ося толькі пяцьдзесят чырвонаармейцаў. У се астат- 
нія -  больш двухсот пяцідзесяці чалавек былі расстраляны. На 
гэты раз саюзнікі, пераканаўшыся ў тым, што іх ”парады” аператыў- 
на выконваюцца, засталіся задаволенымі. Яны шчыра паціскалі 
палякам рукі, a потым зрабілі на памяць некалькі агульных фота- 
здымкаў.

Вось што пра гэтыя трагічныя падзеі ўспамінаў былы вязень 
бабруйскага канцзнтрацыйнага лагера М. Кароль (арыгінал успамі- 
наў ^ахоўваецца ў Бабруйскім краязнаўчым музеі): ”Палонных чыр- 
вонаармейцаў і камандзіраў распранулі, разулі і загналі ў Бабруй- 
скую крэпасць. Вялізныя вокны з тоўстымі кратамі былі без шкла. 
Па казематах гулялі скразнякі. Яны метадычна рабілі сваю справу 
-  людзі прастуджваліся і паміралі.

...-Станавіся! -  загадаў белапольскі афіцэр.
Вязні марудна выстраіліся ў рад. Увайшоў чыста выбрыты пал- 

коўнік.
-  Панове, вас чакае смерць, -  гучна пачаў ён. -  Але вы можаце 

яе пазбегнуць. Вы можаце купіць сабе жыццё, выкупіць сваю віну 
перад вялікай Расіяй... Мы накормім вас, абуем. За гэта вы павінны 
са зброяй у руках змагацца з бальшавікамі. Добраахвотнікі -  крок 
наперад!

Павісла глухая цішыня... Чырвонаармейцы зашапталіся:
-  А можа пайсцц а адтуль да сваіх?
-  Як ты ў вочы сваім глянеш! У сабакі вочы пазычыш?
-  Абняў тапелец змяю, думаў, што выратуе жыццё сваё...
-  Хутчэй.'- гаркнуў палкоўнік. -  Я чакаю яшчэ хвіліну! У адказ 

-  зацятае маўчанне.
Палкоўнік таропка кінуўся да дзвярэй. У той жа момант варта 

накінулася на палонных і пачала бязлітасна збіваць іх прыкладамі. 
Казематы напоўніліся крыкамі, стогнамі і праклёнамі...”

Рэгулярна ў крэпасць наведвалася гэтак званая карная экспе- 
дыцыя. Складалася яна чалавек з пяці, якія невядома па якім 
прынцыпе выбіралі сабе ў ахвяру аднаго з чырвонаармейцаў. І тут 
жа на вачах у астатніх білі яго дубовымі і гумовымі палкамі. Кроў 
ляцела па ўсім каземаце, заліваючы не толькі цэментную падлогу, 
але і палонных, якія імкнуліся закрыць вочы і вушы, каб не ба- 
чыць і не чуць таго, што рабілася. Такое дзікунства працягвалася 
кожны дзень.

Людзі амаль усе хварэлі. Бо спалі на голай цэментнай падлозе. 
У казематах была страшэнная халадэча. Кармілі палонных адзін 
раз у суткі. Хлеба не давалі ўвогуле, a калі часам і давалі, то не 
больш чым 50-100 грамаў. У асноўным паілі ”какавай”, як турэм- 
шчыкі называлі смярдзючае пітво. Пачалі з’яўляцца вар’яты. Хво
рых тыфам з казематаў не забіралі. Яны тут жа, у смяротнай аго- 
ніі, давілі сваіх таварышаў i пры гэтым крычалі, што душаць бела- 
паляка...

Трэба адзначыць і такі факт, што некаторыя радавыя польскія 
салдаты з крапасной варты спачувалі вязням. Яны нават аддавалі 
чырвонаармейцам рэшткі ежы, перадавалі іх запіскі на волю.

Даведзеныя да адчаю палонныя вырашылі, што лепей загінуць, 
кінуўшыся на кулямёты аховы, чым далей жыць у такіх невынос
ных умовах. Меркавалі, як толькі ix выведуць у двор працаваць, 
узняць паўстанне і паспрабаваць прабіцца на волю. Ніхто не думаў 
пра тое, што можа загінуць. Хвалявала іншае -  толькі б болей не 
здзекваліся!

Аднойчы ў крэпасць прывезлі снарады. Іх павінны былі разгру-



Краты ў акне каземата значна маладзейшыя за сцены, але i яны бачылі трагедыі 
часоў белапольскай акупацыі і Вялікай Айчыннай вайны

жаць палонныя. Як толькі вязняў вывелі з дзвярэй каземата, тыя 
кінуліся ў напрамку да брамы, якая якраз была адчынена, бо толь- 
кі што праехаў вагон з боепрыпасамі. Схапіліся з аховай урукапаш- 
ную. Але што маглі зрабіць бяззбройныя, знясіленыя людзі су- 
праць легіянераў? У хуткім часе целы забітых палонных закрылі 
праход у браме і чырвонаармейцам давялося кідацца на высокую 
сцяну, каб пераадолеўшы яе, вырвацца на волю. Адразу адзначым, 
што гэта ўдалося толькі некаторым.. Сярод іх быў i М. І. Кароль.

Яшчэ адзін сведка гэтых страшных падзей М. А. Хазанаў, які 
ў той час працаваў галоўным урачом санітарна-эпідэмічнага атрада 
ў Бабруйскай крэоасці, добраахвотна ўзяўся дапамагаць палон- 
ным і многае рабіў дзеля іх выратавання. У сваіх успамінах, якія 
захоўваюцца ў Бабруйскім краязнаўчым музеі, ён расказваў: ”Вяс- 
ною 1920 года ў Бабруйскі лагер прыязджала місія Чырвонага Кры
жа, якая складалася з адных толькі ваенных -  амерыканцаў, ан- 
глічан, французаў. Пад выглядам праверкі лагера камісія ўвайшла 
ў сувязь з акупантамі і не толькі не палепшыла становішча ваен-



Капліца, узведзеная на месцы пахавання расстраляных белапалякамі камсамоль-
цаў і балынавікоў

напалонных, але, наадварот, дабілася, што расправы над вязнямі 
сталі яшчэ больш жорсткімі”. На ўсе скаргі вязняў прадстаўнікі 
Чырвонага Крыжа толькі нахабна ўсміхаліся ў адказ. A калі пачаў 
скардзіцца М. А. Хазанаў, то яго проста звольнілі ca службы, a ў 
хуткім часе яму ўжо самому даводзілася хавацца ад арышту. Вядо- 
ма таксама, што з адабрэння місіі саюзнікаў быў жывым закапаны 
камуніст Жыборскі.

Пасля паўстання ў крэпасці польскі ўрад у дамоўленасці з 
французскім вырашыў тых, хто застаўся ў жывых, вывезці ў Фран- 
цузскае Конга і прадаць каланізатарам, як рабоў. Што і зрабілі. 
Толькі некалькі былых чырвокаармейцаў вярнуліся на радзіму ў 
1934 годзе.

Калі акупантаў выгналі з Бабруйска, жыхары горада з паша- 
най перазахавалі забітых чырвонаармейцаў і на магіле ахвяр паста- 
вілі сціплы помнік, на якім напісалі: "Вечная слава чырвоным бай- 
цам, якія загінулі за перамогу Кастрычніцкай рэвалюцыі. Ціхі спа- 
кой іх брацкім магілам. Помета знішчыўшаму іх класаваму во- 
рагу!”

Дарэчы, аўтар гэтай кнігі доўга не мог знайсці згаданы помнік. 
Нарэшце ўдалося адшукаць. Абеліск узвышаецца над магілай рас- 
страляных, якія пахаваны на былых вайсковых могілках (Бярэзін- 
скі фар штат). A знайсці помнік было цяжка таму, што на ім быў 
зафарбаваны надпіс, a толькі захаваліся лічбы 1917-1927. Помнік 
якраз і паставілі ў гонар дзесяцігоддзя Кастрычніцкай рэвалюцыі. 
Бо спачатку на брацкай магіле стаяў звычайны дубовы абеліск з 
чырвонай зоркай і надпісам.

Вось такія жахлівыя падзеі адбываліся ў казематах Бабруйскай 
крэпасці падчас белапольскай акупацыі. Але гэта яшчэ не самае 
страшнае, што давялося бачыць маўклівым каменным мурам.

ТРАГЕДЫЯ Ў КРЭПАСЦІ

На пачатку Вялікай Айчыннай вайны ў крэпасці размяшчаўся 
штаб 47-га стралковага корпуса, якім камандаваў генерал-маёр 
С. І. Паветкін. У яго распараджэнні меліся некаторыя карпусныя 
падраздзяленні, часці 121-ай стралковай дывізіі, аўтатрактарнае 
вучылішчаі дарожна-эксплуатацыйны полк. У выніку таго, што сі- 
лы былі нязначныя, асноўная аборона ў раёне Бабруйска будава- 
лася на левым беразе Бярэзіны. На заходняй ускраіне горада была 

выстаўлена толькі баявая ахова.
Да сярэдзіны дня 28 чэрвеня 1941 гора вораг адцясніў войскі, 

якія знаходзіліся на захад ад Бабруйска, і выйшаў да Бярэзіны. Чы- 
гуначны мост праз гэтую раку быў узарваны савецкімі сапёрамі. 
Высокія маральныя і баявыя якасці праявіў у час баёў на Бярэзіне 
асабовы састаў аўтатрактарнага вучылішча на чале з яго началь- 
нікам палкоўнікам І. М. Чупрыгіным. Камандзір батальёна маёр 
Ф. Г. Грыцоў вадзіў курсантаў у атакі, паспяхова правёў баявую 
разведку і даставіў важныя звесткі аб размяшчэнні варожых сіл у 
горадзе. Гэтак жа храбра дзейнічаў капітан В. М. Саваян, падраз- 
дзяленне якогаГ"адбіла некалькі атак і падбіла шэсць танкаў, 
узвод лейтэнанта М. І. Прадзько знішчыў вялікую колькасць варо
жых салдат і афіцэраў.

Пасля захопу горада нямецкімі войскамі ён знаходзіўся ў пры- 
франтавой паласе да сярэдзіны жніўня 1941 года. У тэты час у Баб
руйскай крэпасці фашысты стварылі лагер для ваеннапалонных. 
Спачатку ў галоўнай вежы, а потым і ў казематах крэпасці. Ён меў 
нумар 131. Па розных дадзеных тут было ад 18 да 20 тысяч ваенна
палонных. Гітлераўцы, каб не карміць такую вялікую колькасць 
вязняў, вырашылі расправіцца з імі. Прымеркавалі яны ажыццяў- 
ленне свайго крывавага плана да ўгодкаў Кастрычніцкай рэвалю- 
цыі. У крэпасць былі дастаўлены гаручыя рэчывы.

Пажар пачаўся, як і прадугледжвалася камендан іам крэпасці, 
7 лістапада. Вакол казармаў фашысты загадзя паставілі кулямёты. 
Таму людзі, што выбягалі з палаючых памяшканняў, трагілялі пад 
перакрыжаваны знішчальны кулямётны агонь, які вёўся з блізкай 
адлегласці. Вельмі многія, каб выратавацца, падалі на зямлю, пры- 
твараліся мёртвымі. Некатсрыя паспелі схавацца ў патаемных 
месцах казармаў і сутарэнняў. Толькі з пяці гадзін ранщы 9 ліста- 
пада ў лагеры пачалася работа. Забітыя, параненыя і тыя людзі, 
якія сцішыліся, каб выжыць, ляжалі ўвесь гэты час пад адкрытым 
небам. Калі толькі хто-небудзь спрабаваў паварухнуцца -  чулася 
кулямётная чарга, і зноў усё заціхала. Сіламі ваеннапалоыных за- 
бітых складвалі на насілкі, тачкі, выносілі і вывозілі за крапасны 
вал на Бярэзінскі фарштат, дзе закопвалі ў крапасных равах. Ране
ных гітлераўцы дабівалі на месцы. Усяго загінула падчас гэтай ак- 
цыі больш чым чатыры тысячы чалавек.

Але ў лагеры па-ранейшаму заставалася ўсе яшчэ вельмі многа 
палонных. Да зімы 1941 года іх ізноў было больш за 20 тысяч. У 
снежні 1941 года амаль усіх гэтых вязняў пагрузілі на 50 адкрытых 
платформ і павезлі ў бок Мінска. Мала хто даехаў: мароз i ледзяны 
вецер зрабілі сваю справу. Абапал дарогі ляжалі да самай вясны 
целы загінуўшых людзей, якіх ніхто нават не сгірабаваў пахаваць, 
бо чыгунка старанна ахоўвалася фашыстамі. І кожнага, каго там 
сустракалі, захопнікі расстрэльвалі на месцы.

У снежні 1941 года з Баранавіцкаі а каншнтрацыйнага лагера 
ў Бабруйскую крэпасць гірыслалі семнаццаць вагонау з ваеннапа- 
лоннымі, усяго больш за тысячу чалавек. Гэтыя людзі нічога не 
елі цэлы тыдзень, пакуль ехалі, таму амаль лалову з іх прывезлі 
мёртвымі, астатнія ж уяўлялі сабою здані. Замест таго, каб вырата- 
ваць тых, хто застаўся жычы, намеснік начальніка лагера Лангут 
загадаў загнаць гэтыя вагоны з вязнямі ў тупік і трымаў іх там 
яшчэ двое сутак пад узмоцненай аховай. Тых, хто ўцалеў, накіроў- 
валі ў лагер, а мёртвых вазілі ўвесь дзень на 60 фурманках на мо- 
гілкі, дзе закопвалі ў вялізньіх равах.

A вось што апавядаў пра гэтыя жудасныя падзеі іх сведка 
П. М. Богдан: ”Кармілі людзей усялякімі адкідамі прадуктаў: гні- 
лой капустай, гнілой і мёрзлай бульбай, адкідамі з нямецкай кухні 
« грэцкай сумессю. 3 гэтага ўсяго рабілі баланду, давалі яе палон- 
ным паўлітра ў дзень, a таіссама па сто грамаў хлеба... Прымушалі 
працаваць на цяжкіх работах, а за невыкананне нормаў збівалі гу- 
мовымі палкамі, дошкамі, цаглінамі. Немцы разбівалі дошкі і цаг- 
ліны аб галовы ваеннапалонных. Асабліва збівалі палонных, калі 
адпраўлялі у далёкую паездку. Людзей саджалі на машыны і, калі 
хворы не мог сесці на машыну, -  яго расстрэльвалі прама на ме-

сцы... Ад цяжкай працы і нечалавечага рэжыму людзі станавіліся 
вар’ятамі, кідаліся на калючы дрот, ішлі з крыкам ”ура” у атаку, 
лічачы, што яны могуць такім чынам вырвацца з лагера. Іх тут жа 
расстрэльвалі канваіры.

Былі выпадкі, калі ваеннапалонныя, не вытрымліваючы гэтага 
пякельнага рэжыму, хворыя, галодныя па 2-3 чалавекі падыходзі- 
лі да забароненай зоны і прасілі вартавога, каб ён іх расстраляў.

У пяцідзесяці метрах ад будынка лагера Лангут адвёў плошчу, 
куды сагнаў 12 тысяч чалавек. Гэтыя людзі знаходзіліся амаль па 
калена ў вадзе. Пры гэтым вельмі часта ішлі дажджы. Людзі ноччу 
стаялі ў вадзе і ратаваліся толькі днём, калі іх адпраўлялі на пра- 
цу. Зразумела, які гэта быў адпачынак. У хуткім часе ў лагеры 
з’явіліся заразныя хваробы: тыф, дызентэрыя.

Хворых па восем-дзесяць чалавек перакідвалі ў памяшканні, 
дзе былі здаровыя людзі, і там успыхвалі эпідэміі ”.

Восенню 1943 года і ў пачатку 1944-га, каб схаваць сляды сваіх 
злачынстваў, фашысты прымушалі новых ваеннапалонных адкоп- 
ваць трупы на фарштаце, ля вёскі Яловікі, у вёсцы Каменка і ў ін- 
шых месцах. Целы адкапаных людзей складвалі ў гурбы і спаль- 
валі, потым расстрэльвалі і тых, хто адкопваў. Дакладная коль- 
касць загінуўшых ваеннапалонных у Бабруйскай крэпасці невядо- 
ма і да сённяшняга дня. У розных крыніцах называецца розная 
колькасць вязняў.

Хто нясеадказнасць за смерць дзесяткаў тысяч людзей? Перш 
за ўсё гэта афіцэрскі састаў 221-ай пяхотнай дывізіі, якая ахоўвала 
канцэнтрацыйныя лагеры ў Бабруйску, Слуцку і іншых гарадах.

Персанальна: генерал-маёр Гаман, камендант горада Бабруй- 
ска, маёр Прэдэр, камендант палявой камендатуры, капітан Цанзе, 
акружны камендант па сельскай гаспадарцы, падпалкоўнік Рэдэр, 
камендант лагера № 131, палкоўнік Штурм, начальнік Рэдэра, Карл 
Лангут, намеснік каменданта лагера № 131, зондэрфюрэр Мозебах, 
другі лагерны афіцэр.

Імёны многіх загінуўшых у Бабруйскай крэпасці і каля яе сцен 
падчас Вялікай Айчыннай вайны так і засталіся невядомымі, мно- 
гія магілы з цягам часу зраўняліся з зямлёю, і многія помнікі і абе- 
ліскі стаяць не зусім там, дзе расстрэльвалі і спальвалі людзей. Не 
там, бо брацкія магілы таксама ці ўвогуле невядомы, ці на гэтых 
месцах стаяць нейкія будыніны, пракапаны траншэі і г. д. Не вель- 
мі шануем мы памяць тых, хто аддаў сваё жыццё ў імя перамогі 
над фашызмам.

3 AK Л ЮЧЭННЕ

Вось, бадай, і ўсё, што мы маглі паведаміць вам пра будаўніцт- 
ва i значэнне Бабруйскай крэпасці, пра тое, якія гістарычныя па- 
дзеі адбываліся ў гэтай цвярдыні, якім своеасаблівым жыццём яна 
жыла. Чаго толькі не бачылі муры на сваім не такім ужо і доўгім 
вяку! Кроў паўстанцаў і палітычных вязняў, праклёны і стогны 
знямоглых ваеннапалонных, слёзы тых, каму цудам удалося выр- 
вацца з гэтага каменнага мяшка ў час вайны, выжыць і расказаць 
нашчадкам пра справы дзён даўно мінулых...

Было ўсё. І трэба зрабіць так, каб пра гэтыя падзеі ведала як 
мага больш людзей, бо гэта хоць і крывавая, бязлітасная, але, ра
зам з тым, наша гераічная і слаўная мінуўшчына, а яна, як вядо- 
ма, -  памяць народа.

Нашы продкі сцвярджалі: ”Той чалавек не мае памяці, які за- 
быўся пра сваё мінулае”. Трэба ніколі не забываць пра гэта, асаблі- 
ва ў наш імклівы час, бо сёння ад Бабруйскай крэпасці мала што 
засталося з будынкаў, умацаванняў, i хоць яна ўжо афіцыйна лі- 
чыцца гістарычным помнікам, але гэта застаецца законам пакуль 
што толькі на паперы. Ніякіх асаблівых захадаў дзеля таго, каб 
захаваць уцалелыя фарты і казематы, бастыёны фактычна не пры- 
маецца, больш таго, адбываецца паступовае (калі не сказаць, 
вельмі хуткае!) разбурэнне і забруджванне ўсяго, што яшчэ захава- 
лася, што яшчэ можна зберагчы для нашчадкаў, дзеля таго, каб і 
яны змаглі ўбачыць магутныя каменныя рэшткі былой цытадэлі 
над Бярэзінай, якія ў свой час былі пакрыты не толькі потам і 
слязьмі людзей, што адбывалі тут свой працоўны абавязак, але 
і неўміручай славай і гарачай крывёй мужных абаронцаў заходніх 
рубяжоў дзяржавы.



СЛОЎНІК ВАЕННЫХ ТЭРМІНАЎ

Бастыён — частка крапасной агароджы ў форме пяцікутнага выступа. Два бакі 
гэтага пяцікутніка звернуты да праціўніка і назьюаюцца фасамі, два іншыя — флан
кам! і пяты — адкрыты бок, звернуты ў сярэдзіну крэпасці -  горжай бастыёна. Бас
тыён -  галоўнае ўмацаванне ў сістэме крапасной агароджы, ён дазваляе весці агонь 
не толькі па мясцовасці, што ляжыць спераду, але і ўздоўж крапасных сцен на под
ступах. Падоўжны абстрэл подступаў да крэпасці складае фланкавую абарону.

Веркі -  агульная назва розных абарончых збудаванняў у крэпасцях.
Галерэя — вылазачная траншэя, прыстасаваная для скрытнай перакідкі дэсанту 

войск асаджанага гарнізона ў лагер атакуючага непрыяцеля.
Гаўбіца — артылерыйская гармата для навясной стральбы па ўкрытых цэлях.
Гласіс — пакаты земляны насып перад вонкавым ровам умацавання.
Горжа -  тыльны бок рэдута, форта і інш. Горжавым фасам форта называўся бок, 

які замыкаў яго з тылу.
Капанір -  абарончая будыніна, якая выкарыстоўваецца для падоўжнай флан- 

кавай абароны рова.
Каранада -  кароткая гладкаствольная гармата.
Контрэскарп — пярэдняя, бліжэйшая да праціўніка, пакатая паверхня вонкава- 

га рова ўмацавання.
Люнет — адкрытае з тылу ўмацаванне, звычайна з аднаго-двух франтальных 

фасаў — валоў з ровам спераду, прыкрытых з бакоў фланкамі. Тыл, ці горжа, люнета 
часам умацоўваліся засекай ці акопам, у якім размяшчаўся рэзерв.

Марціра -  кароткая гармата для навясной стральбы.
Палігон (крапасны) — размяшчэнне ўмацаванняў у форме многавугольніка.
Рэдан — адкрытае палявое ўмацаванне з двух фасаў пад вуглом 60—120°, якое 

выступав ў бок непрыяцеля. У XVIII-XIX стагоддзях ітэданы ўзводзіліся не толькі 
як асобныя ўмацаванні, але і ў выглядзе злучаных паміж сабою пры дапамозе пра- 
мых участкаў.

Рэдзюіт -  алорнае ўмацаванне, апошні аплот гарнізона, які абараняецца. Такім 
рэдзюітам для крэпасці была яе цэнтральная ўмацаваная частка, a ў палявым бас- 
тыёне — яго ўзвышаная частка.

Сортыя — вылазачная галерэя ў крапасным вале ці падземная.
Тэт-дэ-пон — перадмостнае ўмацаванне. Часцей за ўсё яно будавалася з разлі- 

кам на кругавую абарону і мела моцнае артылерыйскае ўзбраенне.
Штурмфалы — наклонныя палісады з завостраных бёрнаў, якія звычайна раз- 

мяшчаліся на контрэскарпах, эскарпах і гласісе.
Эскарп — унутраны адкос рова з вонкавага боку ўмацавання, які выкарыстоўва- 

лі ў якасці супрацынтурмавай перашкоды. У доўгачасовых збудаваннях узмацняўся 
абрукоўкай.

Эспланада — прастора паміж крэпасцю і бліжэйшымі гарадскімі пабудовамі. Па- 
кідалася незабудаванай для добрага абстрэлу праціўніка.

